
Abstract 
The main purpose of this paper is to examine what, if any the 

connections is between the real exchange rate and the tourism industry 

in Iceland.  Attempts will be made to determine whether this 

connection exists and if it does, how it affects the Icelandic tourism and  

the people coming here to visit. 

Then the amount of money each tourist spends in their trip will be 

looked into to see if it has taken any change over the last years. 

The results of this paper show that more and more people are coming 

to visit Iceland, but the people coming are now people with less money 

so the amount they spent here is gettinger lower.  As in the number of 

tourists coming to visit is higher but the number each and one of them 

spends here is getting lower.  

 

 

 

Keywords:  Currency, currency rate, currency rate fluctuations, 

tourism industry, foreign currency income. 

Útdráttur 

Markið þessarar ritgerðar er að fjalla um og varpa nánara ljósi á það 

hvaða áhrif fyrirkomulag gengismála ásamt gengissveiflum hafa á 

ferðaþjónustuiðnaðinn á Íslandi.  Reynt verður að komast að því hvort 

samband sé fyrir hendi á milli raungengis og fjölda þeirra erlendra 

ferðamanna sem til landsins koma og hvort raungengið hafi áhrif á þá 

fjárupphæð sem þeir eyða í ferð sinni hér á landi. 

Einnig verður skoðað hvernig áhrif gengisbreytinga geta orskað það að 

erlendir ferðamenn vilji frekar eða síður ferðast til Íslands.  En eftir að 

íslenska krónan veiktist í kjölfar efnahagshrunsins árið 2008 hefur 

ferðamönnum fjölgað ört ár frá ári og á hverju ári hefur verið sett met í 

fjölda þeirra erlendu ferðamanna sem koma og heimsækja Ísland. 

Með þessar upplýsingar að leiðarljósi liggur beinast við að sú spurning 

vakni hvort samband sé þarna á milli, þ.e.a.s. á milli breytinga á 

raungengi og komu ferðamanna til landsins.  Í þessu verkefni verður 

þeirri spurningu svarað ásamt því að skoðað verður hvaða áhrif 

fyrirkomulag gengismála hefur á ferðaþjónustuna á Íslandi.   

Niðurstöðurnar úr þessu verkefni gáfu til kynna að vissulega hafi 

raungengi áhrif á fjölda ferðamanna sem hingað til lands koma, 

samband sé til staðar en það er þó viðkvæmt. 

Einnig fengust þær niðurstöður að fyrirkomulag gengismála hafi áhrif á 

fjölda þeirra ferðamanna sem hingað til lands koma en það sem kom 

einna helst á óvart er að fyrirkomulag gengismála hefur meiri áhrif á þá 

upphæð sem hver ferðamaður eyðir í Íslandsferð sinni heldur en fjölda 

þeirra gesta sem hingað koma. 

 

Lykilorð:  Gjaldmiðill, gengi, gengissveiflur, ferðaþjónusta, 

gjaldeyristekjur. 

Inngangur 

Allt frá því að fyrstu gjaldmiðlarnir voru settir á flot hefur flökt þeirra á 

gjaldeyrismarkaði verið fyrirbæri sem þótt hefur áhugavert og þó 

nokkuð verið skoðað.  Margir þættir geta haft áhrif á gjaldeyrisflökt.  

Þessir þættir eru meðal annars, hlutabréfaverð, eftirspurn á gjaldeyri, 

verðbólga, framboð, óvissa af óþekktum toga og vaxtabreytingar.  

Fjárfestar sem túlka markaðsfréttir geta gert það á mismunandi vegu. 

Þegar það gerist getur myndast mismikill þrýstingur á kaup eða sölu á 

gjaldmiðlum og þá getur gjaldeyrisflökt myndast.  Það er því mikilvægt 

að fjárfestar hafi allir aðgang að sömu fyrirliggjandi upplýsingum.  

Þannig ættu allar þær ákvarðanir sem teknar eru um fjárfestingar að 

endurspegla þær upplýsingar um gengi gjaldmiðla eða verð hlutabréfa 

sem liggja fyrir hverju sinni. 

Þegar kemur að því að velja sér erlent land sem áfangastað er að mörgu 

að hyggja.  Ferðamenn líta til margra þátta og einn af þeim er án efa 

hvað það kostar þá að leggja í ferðalag til viðkomandi lands.  Þegar 

meta skal kostnaðinn við ferð til erlends lands hafa gengismál hvers 

lands mikið um það að segja hver hann verður.  Gengisfyrirkomulag 

hvers lands getur gert það að verkum að annaðhvort sé hagstætt að 

ferðast þangað og lifa eða sérlega óhagstætt.  Eftir því sem gengi þess 

gjaldmiðils sem er við lýði í viðkomandi landi er sterkari í samanburði 

við þann gjaldmiðil sem er í heimalandi ferðamannanna eru fjárútlát 

meiri og gengið óhagstæðara fyrir erlendu ferðamennina. 

Árið 2009 þegar alþjóðlega fjármálakreppan skall á varð efnahagur 

heimsins fyrir skaða og hafði það áhrif á ferðaþjónustu um heim allan.  

Hér á Íslandi urðum við vör við þessa þróun en erlendum 

ferðamönnum fækkaði þó mun minna hér samanborið við Evrópu en 

erlendum ferðamönnum fækkaði þar um 4,9% á milli ára samanborið 

við 1,6% hér á Íslandi.  Árið 2010 fór ferðaþjónusta í Evrópu að taka 

við sér en á því ári fjölgaði erlendum ferðamönnum í heimsálfunni um 

3,2%.  Sama ár varð þó svo til engin fjölgun á Íslandi en má að hluta til 

rekja það til gossins í Eyjafjallajökli sem hafði neikvæð áhrif á 

ferðaþjónustu en vakti á sama tíma mikla athygli á landinu og þjóð.  

Spár Alþjóðaferðamálastofnunarinnar gefa vísbendingar þess efnis að 

vöxtur í ferðaþjónustu á Íslandi verði umtalsvert meiri á næstu árum en 

annars staðar í Evrópu (Hagstofa Íslands,  2011, bls. 2-3).     

Megintilgangur þessa lokaverkefnis er að athuga hvort fyrir hendi sé 

samband á milli fyrirkomulags gengismála á Íslandi og fjölda þeirra 

erlendu ferðamanna sem til landsins koma.  Einnig verður skoðað hvort 

breytingar á raungengi hafi áhrif á það hvort ferðamenn komi hingað til 

lands.   

Markmiðið er að nýta fræðilegan bakgrunn, fyrirliggjandi gögn og fyrri 

rannsóknir til að skoða hvort tengsl séu til staðar og hvernig þeim er 

háttað.  

Gildi verkefnisins er tvíþætt.  Í fyrsta lagi hefur það þekkingarlegt 

gildi, fyrir viðskiptafræðinga og verðandi viðskiptafræðinga ásamt 

þeim sem vinna að ferðamálum á Íslandi.  Með því að kynna sér 

verkefnið má öðlast þekkingu á gengisbreytingum íslensku krónunnar 

og áhrifum sem þær hafa á ferðaþjónustu á Íslandi.  Í öðru lagi má ætla 

að verkefnið geti nýst þeim sem hafa sýnt upptöku annars gjaldmiðils 

en íslensku krónunnar á Íslandi áhuga og hvaða áhrif sú breyting kynni 

að hafa á ferðaþjónustu á Íslandi. 

Spurningarnar sem leitast er við að svara í þessari ritgerð eru 

eftirfarandi: 

„Hvaða áhrif hefur fyrirkomulag gengismála á ferðaþjónustu?“ 

 og 

 „hafa breytingar á raungengi áhrif á það hvort ferðamenn komi til 

Íslands?“ 



Lokaverkefni	  2106	  	   	   BVG	   	   	  

	   3	  

1 Fræðileg umfjöllun 
1.1 Gjaldmiðlar og hlutverk þeirra 

Segja má að sérhver gjaldmiðill eða mynt í hagkerfinu hafi þríþætt 

hlutverk.  Myntin er í fyrsta lagi greiðslueyrir eða lögeyrir, í öðru lagi 

er hún reikningseining og í þriðja lagi er hlutverk hennar að geyma 

verðmæti.  Öll þessi hlutverk myntarinnar hafa afdráttarlaust gildi fyrir 

gangvirki hagkerfisins ásamt þeim efnahagslega ávinningi sem nást 

skal í hvert skipti.  Umfjöllun um verð myntarinnar hefur oft snúið að 

þeim mismunandi hlutverkum sem hún gegnir og er þá yfirleitt rætt um 

tvær gerðir af verðinu, fyrri gerðin er kaupmáttur myntarinnar gagnvart 

þjónustu og vörum eða það sem er kallað verðlag og seinni gerðin er 

vextir.  Þriðja verð myntarinnar sem ekki síður skiptir máli er gengi 

hennar eða kaupmáttur hennar gagnvart öðrum myntum.  Samkvæmt 

þessu er hlutverk peninganna í aðalatriðum með þríþættum hætti.  

Peningar eru þó fyrst og fremst mælieining sem gerir mögulegt að 

reikna út hvert er verðgildi þjónustu og vöru og nota það svo til að bera 

saman við aðrar (Vilhjálmur Egilsson, 2002, bls. 2). 

Peningar eru gjaldmiðill sem gegnir því hlutverki að létta undir 

viðskipti með vörur og þjónustu auk þess sem peningar eru ákveðið 

eignarform og eru nothæfir til þess að geyma verðmæti (Eiríkur 

Bergmann Einarsson og Jón Þór Sturluson, 2008, bls. 19).  

Ákvarðanir sérhvers lands í gengismálum og peningamálastefnu segja 

mikið til um hversu mikið framboð af peningum það hefur hverju sinni.  

Oft er þessu stjórnað með vaxtabreytingum svo hægt sé að ná fram 

þeim fyrirfram ákveðnu markmiðum sem peningamálastefnunni er 

ætlað að uppfylla, þ.e. vöxt í hagkerfinu og stöðugleika.  Það er því 

markmið allra landa að viðhalda sem hæstu atvinnustigi ásamt stöðugu 

gengi.  Það að hafa sjálfstæðan gjaldmiðil getur verið einkar 

eftirsóknarvert, sér í lagi ef sjálfstæða peningastefnan getur með góðu 

móti náð að lágmarka hagsveiflur, viðhalda háu atvinnustigi og halda 

verðbólgu niðri.  Í gegnum tíðina hefur reynslan þó sýnt að það eru lítil 

og opin hagkerfi þeirra þjóða sem minni eru sem eru mun viðkvæmari 

fyrir fjármála- og gjaldeyriskreppum en hagkerfi stærri þjóðanna 

(Eiríkur Bergmann Einarsson og Jón Þór Sturluson, 2008, bls. 25). 

1.2 Gengi og raungengi 

Hugtakið gengi gjaldmiðils er skilgreint sem verðhlutfall og er þar af 

leiðandi raunstærð.  Gengi sérhvers gjaldmiðils gagnvart öðrum er 

ákveðinn mælikvarði sem sýnir hvert hlutfallslegt verðmæti beggja 

gjaldmiðlanna er.  Breytingar á verðhlutföllunum framkalla 

raunveruleg áhrif eins og hagvöxt til lengri tíma.  Gengi gjaldmiðils er 

þar með verðhlutfall á milli innlendra og erlendra peninga og þar af 

leiðandi er gengi greinilega peningafyrirbæri, nánast samkvæmt 

skilgreiningu þess en samt sem áður getur gengi líka haft áhrif á 

raunstærðir (Hagfræðistofnun Háskóla Íslands, 2006, bls. 7). 

Breytingar sem verða á milli hlutfallslegs verðmætis gjaldmiðils sem 

gefinn er út af einu landi í samanburði við annan gjaldmiðil annars 

lands nefnast gengissveiflur.  Þessar breytingar eru eitthvað sem á sér 

stað á hverjum degi og hefur áhrif á hlutfallslegt gengi milli 

mismunandi gjaldmiðla á stöðugum grundvelli.  Það eru þessar sveiflur 

sem fjárfestar á gjaldeyrismarkaði líta til í þeim tilgangi að búa til 

hagnað af fjárfestingum sínum. 

Gengissveiflurnar geta verið bæði upp og niður, jákvæðar og 

neikvæðar.  Þegar gjaldmiðlar sem keyptir eru af fjárfesti sýna jákvæða 

sveiflu í samanburði við gjaldmiðilinn sem þeir voru keyptir með er 

tækifæri til að græða mikið á viðskiptunum.  Ef gengið er nokkuð flatt 

eða ef gengi grunnmyntarinnar hækkar miðað við hlutfallslegt gildi 

getur fjárfestirinn orðið fyrir því að tapa á viðskiptunum.  

Raungengi er hægt að skilgreina sem ákveðna hlutfallslega þróun 

verðlags eða launakostnaðar á hverja og eina einingu, annars vegar í 

heimalandi og hins vegar í viðskipalöndunum, raungengi er oftast sýnt 

sem vísitala.  Seðlabanki Íslands birtir á heimasíðu sinni útreikninga á 

tveimur raungengisvísitölum.  Vísitölurnar eru í fyrsta lagi raungengi á 

mælikvarða verðlags og í öðru lagi raungengi á mælikvarða launa.  

Báðar þessar vísitölur sýna þróun innlends verðlags samanborið við 

þróun þess í viðskiptalöndum Íslands ásamt launaþróun hérlendis 

samanborið við viðskiptalönd Íslands.  Raungengi, einkum á 

mælikvarða launa, er góður mælikvarði á samkeppnisstöðu innlendra 

atvinnuvega.  Fyrir ferðaþjónustu getur raungengi á mælikvarða 

verðlags hinsvegar ekki síður verið áhugaverð stærð þar sem hún sýnir 

innlent verðlag í samanburði við verðlag helstu viðskiptalanda okkar 

sem skiptir máli fyrir val ferðamanna á áfangastað (Hagfræðistofnun 

Háskóla Íslands, 2006, bls. 7). 

Raungengi krónu mælir kaupmátt innlendrar framleiðslu og er hlutfall 

milli verðlags eða launa á Íslandi og annars staðar.  Hátt raungengi 

þýðir að innlent verðlag er hátt miðað við í útlöndum.  Þá er 

samkeppnisstaða útflutningsgreina slæm (Seðlabanki Íslands, 2009). 

Raungengi má skilgreina með tvennu móti: Rp = ep/p* og Rw= ew/w*, 

eftir því við hvaða verðlagsmælikvarða skal miða.  R stendur hér fyrir 

raungengi, e er nafngengi (skilgreint sem verð innlendrar myntar í 

erlendri mynt, svo hækkun e þýðir gengishækkun), p er innlend 

verðvísitala og w er innlend kostnaðarvísitala.  Stjarnan auðkennir 

samsvarandi verð- og kostnaðarvísitölur í erlendum löndum.  Af 

þessari skilgreiningu leiðir að raungengisbreytingar fara að miklu leyti 

eftir því hvernig kaup- og verðlag hegðar sér hér á landi og erlendis 

(Þorvaldur Gylfason, 2002, bls. 19). 

Útreikningar á raungengi geta verið til margra hluta nytsamlegir.  Þeir 

eru t.d. notaðir þegar finna á hina svokölluðu Big Mac vísitölu sem 

notuð er til að fylgjast með vexti hagkerfis heimsins.   

Til að sýna hvernig raungengi er reiknað er hægt að nota formúluna til 

að reikna Big Mac vísitöluna. Ef settar eru þær forsendur að gengið á 

japönsku yeni sé 124, þ.e. fyrir einn bandaríkjadal fást 124 yen og að í 

Bandaríkjunum kosti einn Big Mac 2,25$ en í Japan kosti hann 300¥  

verða útreikningarnir eftirfarandi:  e = 124, p = 2,25 og p* = 300 og 

formúlan liti út á eftirfarandi hátt: Rp = 124*(2,25/300) = 0,93.  Þessar 

niðurstöður segja okkur að fyrir einn Big Mac í Bandaríkjunum færðu 

0,93 Big Mac í Japan. 

1.3 Gengisstefnur 
1.3.1 Flotgengi 

Þegar gengi gjaldmiðla ræðst á gjaldeyrismarkaði er átt við að gengið 

fljóti.  Innlend stjórnvöld hlutast ekkert til um þróun á 

gjaldeyrismarkaði.  Gengi gjaldmiðilsins sveiflast því eftir eftirspurn 

(Gylfi Zoega og Tryggvi Þór Herbertsson, 2005, bls. 34).   

Flotgengisstefnan skiptist í tvo mismunandi flokka, frjálst flot og stýrt 

flot.  Skilgreiningin á frjálsu floti er sú að markaðurinn ræður genginu 

algjörlega og yfirvöld skipta sér ekkert af því.  Stýrt flot er það kallað 

þegar gengið ákvarðast á gjaldeyrismarkaðnum.  Stundum hefur 

seðlabanki áhrif á þróun gengisins með því að stunda sjálfur viðskipti á 

markaðnum.  Stýrt flot er nokkuð algengt og er m.a. notað í 

Bandaríkjunum (Bordo, 2003, bls. 4-5).   

Einn mikilvægur kostur við flotgengisstefnuna er sveigjanlegt 

raungengi.  Þegar notast er við fljótandi gengi getur raungengið tekið 

mjög skjótum breytingum.  Gengið getur lækkað skyndilega ef 

hremmingar verða, t.d. ef erfiðara verður að fá aðgang að lánsfé, þetta 

getur leitt til þess að samkeppnishæfni útflutningsgreina ásamt 

heimaframleiðslu batnar, við þessar aðstæður gefa innflutningsgreinar 

því yfirleitt eftir.  „Þetta er almennt talið vera einn helsti kostur 

flotgengisstefnu að stefnan gefur hagkerfum landa sveigjanleika“ 

(Gylfi Zoega, 2009, bls. 4). 

Annar mikilvægur ávinningur flotgengisstefnunnar er sjálfstæð 

peningamálastefna sem henni fylgir.  Stefnan gerir seðlabanka sérhvers 

lands mögulegt að ákveða vexti með það að leiðarljósi að minnka eða 

auka við innlenda eftirspurn.  Við það verður hagstjórn möguleg með 

stjórntækjum peningamála.  Samkvæmt þessu ætti því hagkvæmni að 

vera vaxandi þegar flotgengisstefnunni er fylgt.  Líkt og áður hefur 

komið fram er skilgreiningin á gengi sú sama og á öðru verði og ræðst 

það því að framboði og eftirspurn, þess vegna er það hámarkað á 

markaði (Gylfi Zoega, 2009, bls. 4-5).   

Helsti ókostur flotgengisstefnu er hversu miklar gengissveiflur stefnan 

getur framkallað.  Jafnvel þó sveigjanlegt raungengi geti vafalítið verið 

jákvætt þá eru sveiflur þeirra gjaldmiðla sem notast við fljótandi gengi 

oft mjög miklar.  Flotgengi getur einnig orðið þess valdandi að aukinn 

óstöðugleiki verði á markaði landa, jafnvel svo mikill að hann komi í 

veg fyrir að eðlileg framþróun nái að eiga sér stað í framleiðslu og 

viðskiptum.  Þessi þróun getur orðið til þess að efnahagskreppa verði í 

þeim löndum sem notast við fljótandi gengi (Gylfi Zoega og Tryggvi 

Þór Herbertsson, 2005, bls. 38)  

Því er mögulegt að þau lönd sem notist við flotgengisstefnuna geti 

orðið fyrir þónokkrum vandræðum með utanríkisviðskipti sín, 

sérstaklega vegna þeirrar ástæðu hversu miklar gengissveiflurnar eru. 

Gengissveiflur bitna á rekstri fyrirtækja og markaðsstarfi í 

útlöndum og vernda því fákeppnisstöðu innlendra fyrirtækja. 

Þetta gerist vegna þess að erlend fyrirtæki veigra sér við að 

leggja í kostnað við að koma inn á markað hér á landi vegna 

óvissu um framtíðarþróun og því getur þessi stefna dregið 

mjög úr fjárfestingum (Gylfi Zoega, 2009, bls. 5). 

1.3.2 Fastgengi 

Stjórnvöld sem vilja notast við fastgengisstefnu vilja reyna að ábyrgjast 

sem mestan stöðugleika í gengismálum síns lands.  Stjórnvöldin halda 

genginu föstu gagnvart öðrum gjaldmiðli eða myntkörfu.  

Fastgengisstefnu má útfæra á ýmsa vegu, t.d. getur gengið verið 

algjörlega fast við ákveðna gjaldmiðla eða það getur hreyfst visst mikið 

um miðgengi og þá alltaf innan vikmarka sem áður hafa verið 

skilgreind (Gylfi Zoega og Tryggvi Þór Herbertsson, 2005, bls. 22-23). 

Fastgengisstefna er afar heppileg fyrir þjóðir sem eiga við 

verðbólguvanda að stríða.  Stefnan getur aðstoðað stjórnvöld við að ná 

tökum á vandanum.  Einnig setur fastengisstefna stjórnvöldum skýr 

markmið og gerir afleiðingar hagstjórnarmistaka sýnilegri.  

Stjórnvöldum sem hafa lítinn trúverðugleika á mörkuðum er veitt 

aðhald og hafa tækifæri til að sanna sig ef fastgengisstefna er tekin upp 

eða er við lýði (Gylfi Zoega og Tryggvi Þór Herbertsson, 2005, bls. 21-

24).  

Aðrir kostir sem má nefna eru að ef fastgengisstefnu er fylgt verður 

minni gengisáhætta og fjármálamarkaðir geta þróast og orðið dýpri.  

Með minni gengisáhættu verða raunvextir að sama skapi lægri en ef 

gengið er látið fljóta (Gylfi Zoega og Tryggvi Þór Herbertsson, 2005, 

bls. 22-23). 

Meðal ókosta fastgengisstefnunnar má nefna að erfiðara verður fyrir 

stjórnvöld að bregðast við hagsveiflum og hinum ýmsu þjóðhagslegu 

hnykkjum sem herjað geta á hagkerfi landsins.  Meginástæða þess er að 

stjórnvöld geta ekki beitt peningamálaaðgerðum við kringumstæður 

sem þessar.  Ef þjóðhagslegir hnykkir eða hagsveiflur valda því að 

jafnvægisgengi gjaldmiðils verður lægra heldur en gengismarkmið 

stjórnvalda er töluverð hætta á spákaupmennskuárás sem getur valdið 

skyndilegri og mikilli gengislækkun (Gylfi Zoega og Tryggvi Þór 

Herbertsson, 2005, bls. 23-25). 

1.4 Gengisvísitala 

Gengisvísitala íslensku krónunnar er stærð sem oft er nefnd samhliða 

umræðum um íslensku krónuna sjálfa.  Vísitalan er reiknuð þannig að 

hún er vegið meðaltal af gengi erlendra gjaldmiðla gagnvart íslensku 

krónunni eða hversu margar krónur hægt er að fá í skiptum á móti 

hverri einingu af ákveðnum erlendum gjaldmiðli.  Seðlabanki Íslands 

velur þær ákveðnu myntir sem saman mynda vísitöluna.  Yfirleitt eru 

þetta myntir helstu viðskiptalanda Íslands og eru þær valdar með því að 

fara yfir tölur um viðskipti við útlönd.  Ef vísitalan hækkar er verð 

erlendra gjaldmiðla einnig að hækka, ef vísitalan lækkar verða erlendir 

gjaldmiðlar ódýrari, í íslenskum krónum talið.  Þegar vísitalan hækkar 

þýðir það að gengi íslensku krónunnar sé að lækka, íslenska krónan er 

að veikjast.  Í samræmi við þetta þá hækkar gengi íslensku krónunnar 

þegar vísitala hennar lækkar.  Þegar íslenska krónan styrkist gagnvart 

ákveðinni mynt er átt við að sú mynt sé að verða ódýrari (m5.is.  e.d.). 

Mikilvægt er að huga að því við hvaða mynt er átt við þegar talað er 

um að krónan sé annað hvort veik eða sterk.  Yfirleitt er talað um að 

íslenska krónan sé veik gagnvart bandaríkjadal en ef enginn ákveðinn 

gjaldmiðill er nefndur er oftast átt við gengisvísitöluna (m5.is.  e.d.). 

„Gengisvísitala íslensku krónunnar lýsir verði íslensku krónunnar 

miðað við körfu gjaldmiðla helstu viðskiptalanda Íslands hverju sinni.  

Þegar rætt er um breytingar á gengi íslensku krónunnar er yfirleitt verið 

að vísa til breytinga á gengisvísitölunni“ (Hagfræðistofnun Háskóla 

Íslands, 2006, bls. 7). 

Þegar gengi gjaldmiðils lands er lágt er gengisvísitala hans há og þá er 

hagstæðara fyrir erlenda ferðamenn að koma til landsins.  Semsagt, 

þeir fá fleiri íslenskar krónur fyrir hverja einingu af sínum gjaldmiðli. 

1.5 Efnahagshrunið 

Þegar halla tók undan fæti í þeim mikla uppgangi sem hafði átt sér stað 

í íslensku efnahagslífi á árunum 2004-2008 var svo komið að íslensku 

bankarnir áttu mun erfiðara með að verða sér úti um ódýrt lánsfjármagn 

vegna þess hversu gífurlega skuldugir þeir voru orðnir.  Þeim erlendu 

aðilum sem höfðu fram til þessa lánað háar upphæðir til íslensku 

bankastofnananna leist ekki lengur á blikuna og ákváðu að draga mjög 

úr lánveitingum sínum.  Að vísu var lausafjárskortur orðinn mikill hjá 

fjármálastofnunum um heim allan en uppruna þessa lausafjárskorts 

mátti rekja til hinna svokölluðu undirmálslána í Bandaríkjunum sem 

féllu hvert á fætur öðru á gjalddaga og gerðu það að verkum að 

gífurlegt vantraust myndaðist á milli fjármálastofnana (Páll Hreinsson, 

Tryggvi Gunnarsson og Sigríður Benediktsdóttir, 2010). 

Svo hægt væri að viðhalda þeim vexti sem bankarnir höfðu einsett sér 

þurftu þeir nauðsynlega á auknu fjármagni að halda en það var 

fjármagn sem þeir höfðu fram að þessu haft greiðan aðgang að.  Seinni 

hluta ársins 2007 var bönkunum orðið þetta ljóst og þeir urðu að gera 

breytingar svo að þeir gætu fjármagnað sig á sama hátt og áður.  

Stjórnendum bankanna datt þá í hug að stofna innlánsreikninga í 

Evrópu og bjóða upp á lítillega hærri vexti en samkeppnisaðilar gerðu 

og með því móti tókst bönkunum á skömmum tíma að sækja sér 

umtalsvert fé (Páll Hreinsson o.fl. , 2010). 

Í upphafi árs 2008 fóru íslenskar hagvísitölur að falla og verðbólga að 

aukast.  Þann 17. mars 2008 hækkaði gengisvísitala íslensku krónunnar 

um 6,97% og var það mesta fall krónunnar í hennar sögu.  Þann 29. 

september var tilkynnt nær fyrirvaralaust að ríkið myndi þjóðnýta 

Glitni (nú Íslandsbanki) sem þá var þriðji stærsti banki landsins, með 

kaupum á 75% hlut í honum.  Síðar var hætt við þau kaup ríkisins en í 

staðinn voru sett á neyðarlög sem veittu Fjármálaeftirlitinu víðtækar 

valdheimildir til inngripa í rekstri fyrirtækja í einkaeigu.  

Fjármálaeftirlitið tók svo yfir rekstur Landsbankans, Glitnis og 

Kaupþings fljótlega eftir setningu neyðarlaganna (Páll Hreinsson o.fl., 

2010). 

Í framhaldinu fóru að koma upp deilumál vegna skuldbindinga íslensku 

bankanna í starfsemi erlendis.  Í nóvember árið 2012 leystust þessar 

deilur að hluta þegar afgreidd voru neyðarlög fyrir milligöngu 

Alþjóðagjaldeyrissjóðsins (AGS).  Í dag hefur gengi íslensku 

krónunnar aldrei verið lægra og settar hafa verið takmarkanir á öll 

viðskipti með hana.  Almenningur heldur reglulega skipulögð mótmæli 

þar sem aðgerðum og aðgerðarleysi íslensku ríkisstjórnarinnar, 

framgöngu leiðandi manna í íslensku fjármálalífi og beitingu 

hryðjuverkalaganna af hálfu breskra stjórnvalda er mótmælt (Páll 

Hreinsson o.fl., 2010). 

Í dag er ljóst að við stofnun þessara innlánsreikninga hefði þurft á mun 

meiri undirbúningi að halda.  Landsbankanum fyrirfórst t.d. að athuga 

það að innlánsreikningarnir sem Landsbankinn kom á fót voru 

staðsettir í útibúum í Hollandi og Bretlandi og við það myndaðist 

ábyrgð hjá Tryggingarsjóði innistæðueigenda á Íslandi þegar bankinn 

að lokum féll.  Kaupthing Edge reikningar Kaupþings voru aftur á móti 

færðir í þarlend útibú Kaupþings og voru greiddir út að fullu þegar upp 

var staðið og ekkert féll því á íslenska ríkið (Páll Hreinsson o.fl., 

2010).   

Það liggur ljóst fyrir að íslensku bankarnir tóku mikla áhættu í 

fjárfestingum sínum á árunum fyrir hrun, t.d. með lánveitingum til 

íslenskra fjárfestinga til kaupa á erlendum fyrirtækjum.  Íslenskir 

fjárfestar voru almennt að fjárfesta í fyrirtækjum fyrir  upphæðir sem 

voru hærri en erlendir fjárfestar höfðu færi á.  Að auki veittu bankarnir 

lán án þess að tryggja nægjanlega góð veð fyrir.  Hvoru tveggja gerðu 

þeir í óbilandi trú á hinu íslenska módeli sem búið var að byggja hér 

upp.  Á meðal almennings á Íslandi var sú skoðun almenn að íslenskir 

athafnamenn væru fjármálasnillingar sem gátu tekið nánast hvaða 

fyrirtæki sem var og látið það skila eigendum sínum miklum hagnaði, 

hvernig svo sem þetta tiltekna fyrirtæki var statt áður en Íslendingarnir 

tóku við því (Gylfi Arnbjörnsson og Halldór Grönvold, 2009, bls. 154-

155). 

Eftir efnahagshrunið hefur gengi krónunnar hrapað ótæpilega og á 

sama tíma hefur fjöldi erlendra ferðamanna sem koma hingað til lands 

vaxið svo til ár frá ári og lítur allt út fyrir að þarna á milli megi greina 

orsakasamband. 

1.6 Íslenska krónan 
1.6.1 Saga íslensku krónunnar 

Saga gjaldmiðils sem ber nafn Íslands má rekja allt aftur til ársins 1771 

þegar danskur peningur var sleginn í Konunglegu myntsláttunni í 

Kaupmannahöfn.  Seðillinn var hins vegar ekki lögfestur hér á landi 

heldur áletrunin einungis til komin vegna stöðu Íslands í danska ríkinu.  

Opinber gjaldmiðill kom hins vegar fram á sjónarsviðið sjö árum 

seinna eða árið 1778, búinn íslenskum taxta.  Á þeim tíma var verslun 

enn í fjötrum einokunar og fólk treysti sennilega ennþá betur á 

fyrirkomulag vöruskipta.  Þessir lögfestu dönsku Kúrant seðlar 

svokallaðir voru innkallaðir árið 1820.  Í raun var enginn formlegur 

gjaldmiðill við lýði hér á landi þar til hinn Íslenski Landsjóður gaf út 

fyrstu seðlana í sínu nafni árið 1886 sem varð fyrsta starfsfé 

Landsbanka Íslands.  Landsbankinn fékk heimild til seðlaútgáfu við 

stofnun bankans sama ár og síðar fékk Íslandsbanki víðtækari heimildir 

frá stofnun bankans árið 1904.  Þá hafði verslunarfrelsi aukist og eftir 

því sem líða tók á 19. öldina varð þörfin og krafan um gjaldmiðil meiri 

(Myntsafn Seðlabanka og Þjóðminjasafns, 2002, bls. 5-7). 

Árið 1873 stofnuðu Danir, Norðmenn og Svíar hið Norræna 

Myntbandalag og í kjölfarið voru gerðar breytingar á peningakerfi 

danska ríkisins sem Ísland var hluti af.  Meðal annars var tekinn upp 

gullfótur sem þýddi að Norrænu myntirnar voru innleysanlegar fyrir 

gull á föstu verði og einnig urðu ný myntheiti til, króna og eyrir í stað 

fyrri myntheita.  Myntbandalagið leið undir lok þegar gullinnlausninni 

á Norðurlöndunum var hætt árið 1914.  Fram til ársins 1922 hélt þó 

íslenska krónan jafngildi við dönsku krónuna en þá var hún sett á flot 

og með því hófst í raun sjálfstæð tilvist hennar (Myntsafn Seðlabanka 

og Þjóðminjasafns, 2002, bls. 6). 

Landsbankinn var skipaður viðskiptabanki og seðlabanki í senn árið 

1927 og starfaði sem slíkur næstu 30 árin í þremur deildum, 

sparisjóðsdeild, veðdeild og seðlabankadeild.  Íslandsbanki hafði 

stuðlað að eflingu sjávarútvegs og orðið fyrir áföllum.  Umsvif bankans 

minnkuðu og liðu undir lok árið 1930.  Næstu 30 ár eftir þessar 

breytingar á Landsbankanum varð seðlabankastarfsemi stöðugt 

viðameiri og árið 1957 var bankanum breytt þannig að hann varð að 

tveimur sjálfstæðum einingum, viðskiptabanka ásamt seðlabanka, undir 

sitt hvorri bankastjórninni.  Skrefið í átt að sjálftæðum seðlabanka var 

tekið til fulls með stofnun Seðlabanka Íslands árið 1961 og hefur 

bankinn séð un alla seðlaútgáfu síðan (Seðlabanki Íslands, e.d.).  

1.6.2 Breytingar á gengi íslensku krónunnar  

Gengi íslensku krónunnar ákvarðast á millibankamarkaði með 

gjaldeyri.  Slíkur markaður hefur verið starfræktur hér á landi síðan 

árið 1993.  Með stofnun markaðarins átti að reyna að láta gengið ráðast 

í samræmi við framboð og eftirspurn eftir erlendum gjaldeyri í stað 

þess að  ákvörðunin lægi einvörðungu hjá Seðlabankanum.  Eftir að 

meira frelsi komst á í utanríkisverslun og fjármagnsflutningum milli 

landa, jókst þörfin fyrir gjaldeyrismarkað með íslenskar krónur.  Þar til 

árið 2001 skuldbatt bankinn sig þó til að halda genginu innan vikmarka 

sem víkkuðu í tvígang þegar þau voru talin of þröng og hamla frekari 

styrkingu gengisins (Peningamál, 2001, bls. 54-55).  

Auk Seðlabankans, hafa þrír viðskiptavakar, Arion banki hf., 

Íslandsbanki hf. og Landsbankinn hf. rétt til að starfa á markaðnum.  

Viðskipti þeirra á milli mynda verð krónunnar gagnvart Evru og öðrum 

gjaldmiðlum.  Breytingar á genginu ráðast að miklu leyti af 

gjaldeyrisjöfnuði viðskiptavakanna en líka peningastefnu 

Seðlabankans.  Bankinn skráir daglega opinbert viðmiðunargengi 

krónunnar gagnvart erlendum myntum.  Skráningin er augnabliksmynd 

af aðstæðum markaðarins hverju sinni (Peningamál, 2001, bls. 55-57). 

Á mynd 1, sést þróun vísitölu íslensku krónunnar frá því í upphafi 

ársins 1995.  Á myndinni sést hvernig vísitalan hefur haldist tiltölulega 

stöðug fram á mitt ár 2007 þegar hún tók mikinn vaxtarkipp og óx hratt 

upp á við á fáum mánuðum og varð mjög há, m.ö.o. gengi íslensku 

krónunnar lækkaði mikið.  

Þann 1. desember árið 2006 tók Seðlabanki Íslands upp nýjar 

aðferðir við útreikning gengisvísitalna.  Í framhaldi af því að 

þessar nýju aðferðir voru teknar upp var ákveðið að í árslok 

2008 skildi birtingu á vísitölu gengisskráningar hætt.  Því eru 

ekki til tölur um gengisvísitölu íslensku krónunnar frá því í 

upphafi janúar árið 2009 (Seðlabanki Íslands, e.d.).   

 

Mynd 1.  Þróun gengisvísitölu íslensku krónunnar.  (Heimild: Seðlabanki 

Íslands). 

2 Ferðaþjónusta 
2.1 Ferðaþjónusta á Íslandi 

Ferðaþjónusta á Íslandi er ein umfangsmesta atvinnugrein landsins og 

raunar ein af þremur helstu atvinnugreinunum hér á landi.  Í dag skapar 

ferðaþjónustan landinu töluverðar gjaldeyristekjur og störfum í 

ferðaþjónustu fer fjölgandi frá ári til árs.  Ferðaþjónusta á Íslandi er 

mjög háð ytri þáttum og telst nokkuð viðkvæm atvinnugrein.  

Vinsældir áfangastaða geta oft verið háðir tískubylgjum og því geta 

breytingar  verið örar á hvorn veginn sem er.  Á síðustu árum hefur 

Ísland komist í tísku sem vinsæll áfangastaður en óvíst er að segja 

hversu lengi það muni vara.  Það er því einstaklega mikilvægt að hlúa 

vel að þessari atvinnugrein til þess að viðhalda henni. 

 Ferðamálastofa hefur á undanförnum árum látið framkvæma fyrir sig 

könnun sem tekur á flokkun erlendra ferðamanna hingað til lands 

miðað við allmargar breytur.  Skoðað er t.d. kyn, aldur, þjóðerni og 

starf ásamt því að heimilistekjur hafa verið skoðaðar í samanburði við 

tekjur Íslendinga (Ferðamálastofa, 2012, bls. 11). 

Fyrstu árin eftir efnahagshrunið hafa litast af auknum straumi 

ferðamanna hingað til lands, ástæðan fyrir því er ekki síst talin veiking 

krónunnar.  Landið virðist í auknum mæli hafa dregið að sér ferðamenn 

sem einblína meira á hagsýni í ferðum sínum en áður, þetta eru 

ferðamenn sem áður höfðu ekki haft tök á að koma til landsins vegna 

þess að þá var gengið sterkt og þ.a.l. óhagstætt fyrir þá að ferðast 

hingað.  Sterkara gengi leiddi t.d. af sér minni áherslur hjá 

ferðaskrifstofum í að skapa samkeppni í ferðum til landsins.  

Ferðaskrifstofurnar héldu verðinu háu og var það í rauninni einungis á 

færi efnameira fólks að koma hingað til lands (Arion banki, e.d.). 

Þróunin síðustu ár og sérstaklega eftir hrunið bendir til þess að eyðsla 

hvers erlends ferðamanns hér á landi hafi lækkað mikið samhliða 

auknu innflæði erlendra ferðamanna til landsins.  Skýringin á því 

virðist vera sú að eftir því sem krónan veikist hefur efnaminna fólk færi 

á því að koma til Íslands.  Þetta efnaminna fólk eyðir minni pening hér 

á landi en efnameira fólkið sem kom hingað í ríkari mæli þegar 

góðærið var sem mest og því hefur meðaltal þeirrar upphæðar sem hver 

erlendur ferðamaður eyðir hér á landi þann tíma sem hann dvelst hér 

lækkað (Ferðamálastofa, 2013, bls. 2). 

Oft hefur verið lögð áhersla á hversu mikilvæg gjaldeyrissköpun er 

fyrir ferðaþjónustu og hversu nauðsynlegt það er að huga að gæðum 

frekar en magni, fá færri erlenda ferðamenn en uppskera sama 

gjaldeyrinn.  Þó að þróunin hafi eflaust verið með svipuðum hætti 

erlendis er þó nauðsynlegt að leggja áherslu á að snúa henni aftur við.  

Til að það sé mögulegt þarf að skapa hér á landi aðstæður fyrir 

verðmeiri ferðaþjónustu, í þetta verk þarf aukna fjárfestingu í greininni 

svo að ekki sé gengið of nærri náttúrunni (Arion banki, e.d.). 

Nýjar tölur fyrir árið 2012 gefa vísbendingu um að eyðslan sé þó hægt 

og rólega að aukast, m.a. í kjölfar aukinnar fjárfestingar í greininni.  

Eyðslan á hvern erlendan ferðamann er þrátt fyrir þetta langt frá því að 

vera í líkingu við það sem hún var fyrir hrun (Ferðamálastofa, 2013, 

bls. 2).    

Með því að skoða tölur frá Hagstofunni má sjá þróun á fjárfestingu í 

fimm atvinnugreinaflokkum sem eru háðir fjölda erlendra ferðamanna.  

Þessar tölur gefa þó ekki heildstæða mynd af fjárfestingu í 

ferðaþjónustunni en ættu samt að gefa ágætis vísbendingu um 

þróunina.  Þessir flokkar eru hótel- og veitingastaðir, flugsamgöngur, 

flutningaþjónusta, ferðaskrifstofur og flutningamiðlun og að lokum 

flugvellir (Landsbankinn, e.d., bls. 5).   

Töluverðar sviptingar hafa verið í samanlagðri fjárfestingu þessara 

flokka á síðustu árum.  Á árunum 1998 til 2003 var fjárfestingin 

nokkuð stöðug.  Eftir þann tíma tók hún að vaxa og náði hámarki árið 

2006 í 41,3 milljörðum króna.  Þá hófst töluvert samdráttarskeið og 

hefur fjárfesting verið frekar lág, jafnvel neikvæð frá og með árinu 

2007.  Fjárfesting í flokknum flugsamgöngur sker sig nokkuð frá 

hinum flokkunum fjórum að því leyti að þar getur hún orðið neikvæð 

en það gerist þegar flugvélar, sem falla undir þennan flokk, eru seldar 

úr landi (Landsbankinn, e.d., bls. 5).   

Miklar sveiflur hafa verið á fjárfestingum í flokknum flugsamgöngur á 

síðustu árum og skýra þær að miklu leyti þær breytingar sem orðið hafa 

í heildarfjárfestingu þessara fimm flokka á síðustu árum.  Því getur 

verið gagnlegt að skoða einnig heildarfjárfestinguna án flugsamgangna.  

Þá má sjá að fjárfestingarstigið árin 2009 og 2010 hefur ekki verið 

lægra svo langt aftur sem gögnin ná, eða aftur til ársins 1990.  Þróunin 

síðustu ár hefur verið í samræmi við þróun atvinnuvegafjárfestingar hér 

á landi.  Þannig var heildarfjárfesting atvinnuveganna rúmir 67 

milljarðar króna bæði árin 2009 og 2010 og hafði þá ekki mælst lægri 

síðan árið 1996.  Til samanburðar nam meðalfjárfesting 

atvinnuveganna 185 milljörðum króna árin 2004 til 2008 

(Landsbankinn, e.d., bls. 5). 

Tölur frá Hagstofunni benda til þess að árið 2012 hafi verið metár í 

ferðaþjónustu, enn eru þó ekki komnar nákvæmar tölur um fjölda 

erlendra ferðmanna sem hingað komu það ár.  Árið 2011 heimsóttu 

landið rúmlega 565 þúsund manns sem var 16% aukning frá árinu á 

undan.  Tölur fyrir fyrsta ársfjórðung þessa árs gefa vísbendingu um að 

framundan sé enn eitt metár í komu erlends ferðafólks til landsins 

(Ferðamálastofa, 2013, bls. 2-3). 

Mynd 2 sýnir hvernig fjöldi þeirra erlendu ferðamanna sem kemur til 

landsins hefur þróast allt frá árinu 1949. 

Mynd 2.  Þróun fjölda erlendra ferðamanna til landsins. (Heimild: Hagstofa 

Íslands)  

haldist töluvert lægra frá efnahagshruninu en það gerði árin á undan en 

sumarið 2011 kostaði hótelherbergið í Reykjavík jafn mikið og það 

gerði sumarið 2002 (Arion banki, e.d.).   

Útgjöld á hvern erlendan ferðamann, í íslenskum krónum, á föstu 

verðlagi, hafa ekki verið jafn lág og þau eru nú frá því að hafið var að 

mæla þau.  Það hefur lítil breyting orðið þar á frá hruni 

(Ferðamálastofa, 2013, bls. 2).  Séu útgjöldin skoðuð í erlendum 

gjaldeyri er hægt að greina töluvert stærra fall í útgjöldum erlendra 

ferðamanna á Íslandi.  Á síðasta ári gefur þessi þessi þróun í skyn að 

mögulega sé hafinn viðsnúningur í neyslu ferðamannanna en þessar 

tölur eru samt sem áður enn sögulega lágar (Arion banki, e.d.). 

Sú staða sem ferðaþjónusta á Íslandi er í um þessar mundir er þó ekkert 

einsdæmi.  Alþjóðlega efnahagskreppan hafði mælanleg áhrif á 

ferðaþjónustu um allan heim þar sem fólk er að reyna að lifa sparlega 

og sker niður mestan munað, t.d. ferðalög.  Það er því tvímælalaust 

hægt að halda því fram að þessi þróun sé eðlileg, þ.e. minnkandi 

útgjöld ferðamanna (Arion banki, e.d.). 

Sökum aukinnar samkeppni innan ferðaþjónustugeirans síðustu ár er 

sífellt að verða ódýrara að ferðast, sú þróun hafði þó hafist fyrir árið 

2008.  Það er þó athyglisvert að samdrátturinn hér á landi var 

hlutfallslega jafnmikill og tölur Hagstofu Íslands og World Tourism 

Organization (UNWTO) gefa til kynna, sérstaklega þar sem eyðslan er 

mæld í bandaríkjadölum en ekki íslenskum krónum.  Af þessum sökum 

spilar gengi íslensku krónunnar takmarkað hlutverk í niðursveiflunni 

en þó lítur svo út fyrir að ferðamenn hafi dregið meira úr eyðslu sinni 

hér á landi en í öðrum löndum ef marka má tölur frá UNWTO (Arion 

banki, e.d.). 

Í öfugu samhengi við mikið fall í eyðslu á hvern ferðamann á Íslandi 

þá hefur þessi þróun lítillega tekið að snúast.  Að auki hefur mikil 

fjölgun erlendra ferðamanna á ári hverju leitt til þess að á ári hverju 

hefur gjaldeyrissköpun ferðaþjónustunnar aukist.  Samkvæmt 

niðurstöðum greiningardeildar Arion banka er þó nauðsynlegt að miða 

að því að hámarka þær gjaldeyristekjur sem koma frá ferðaþjónustu 

með sem allra minnstum ágangi á landið enda eru atvinnugreininni 

settar skorður hvað framboð varðar.  Ferðaþjónusta er eins og aðrar 

útflutningsgreinar mikið háð því að hafa sem best aðgengi að 

náttúruauðlindum landsins, líkt og álframleiðsla og sjávarútvegurinn.  

Sú upphæð sem hver ferðamaður eyðir hér á landi skiptir því gríðarlegu 

miklu máli fyrir framtíðarþróun atvinnugreinarinnar (Aron banki, e.d.).  

Aðrar niðurstöður greiningardeildar Arion banka gefa vísbendingu um 

að sú mikla fjölgun sem varð meðal erlendra ferðamanna síðustu ár 

hafi af miklu leyti stafað af auknu streymi sparsamari ferðamanna sem 

hafi verið að notfæra sér hið hagstæða gengi íslensku krónunnar.  Þetta 

sést vel þegar tölur yfir eyðslu á hvern ferðamann í evrum eru skoðaðar 

en stærstu hluti erlendra ferðamanna sem koma til landsins eru frá 

Evrópu (Arion banki, e.d.). 

Um 49 þúsund erlendir ferðamenn fóru frá landinu í marsmánuði 2013 

samkvæmt talningum Ferðamálastofu eða um 15 þúsund fleiri en í 

sama mánuði árið 2012.  Um er að ræða 45,5% aukningu milli ára.  

Þegar litið er til fjölda ferðamanna í marsmánuði á tólf ára tímaili 

(2002-2013) má sjá að jafnaði 11,4% aukningu milli ára.  Fjöldi 

ferðamanna hefur nærri þrefaldast frá árinu 2002 en þá komu 17 

þúsund ferðamenn til landsins (Ferðamálastofa, 2013). 

Athyglisvert er þó að á meðan þessi fjölgun er á erlendum 

ferðamennum hefur neysla hvers og eins ferðamanns, í evrum talið, 

dregist saman um 44%.  Þessi þróun vekur margar spurningar, t.d. 

hvort Ísland sé að verða vinsælli staður hjá sparneytnum ferðamönnum.  

Í þessu samhengi má velta því fyrir sér hvort Ísland búi hreinlega ekki 

yfir þeim kostum sem þarf til að taka á móti efnameiri ferðamönnum 

(mbl.is, 2011). 

Nauðsynlegt er að trekkja að neysluglaðari einstaklinga sem skilja 

fleiri evrur eftir sig.  Við þurfum meiri gjaldeyri frá hverjum og einum 

ferðamanni og mikilvægt er að vinna að því að laða hingað til lands 

erlenda ferðamenn sem eru tilbúnir að eyða meira en 

meðalferðamaðurinn.  Slíkt væri hagkvæmasta leiðin til að auka 

gjaldeyristekjur Íslendinga án þess að fjölgun ferðamanna gangi of 

nærri náttúrunni (mbl.is, 2011). 

Mikilvægt er að huga að fjárfestingu í innviðum ferðaþjónustunnar.  

Slíkar fjárfestingar skipta miklu máli, svo framarlega sem laða á 

auðugri einstaklinga í frí hingað til landsins.  Þá er mikilvægt að allar 

aðstæður séu hinar bestu og aðstaðan til staðar.  Það er augljóst að 

auknar fjárfestingar í ferðaþjónustu eru mjög mikilvægar ef hér á að 

vera hægt að taka við enn fleiri ferðamönnum.  Töluvert mikil 

uppbygging hefur átt sér stað í ferðaþjónustu síðastliðin ár.  Tölur frá 

World Travel and Tourism Council (WTTC) yfir fjárfestingar landsins 

í atvinnugreininni fyrir árin 1996-2010 gefa vísbendingu um að sé 

miðað við fjárfestingu í ferðaþjónustu erlendis sé Íslands að standa sig 

ágætlega.  Fjárfestingar í ferðaþjónustu á Íslandi samanborið við önnur 

svæði á undanförnum árum hafa flökt allmikið.  Ástæða þess er fyrst 

og fremst sú að hér er um lítið hagkerfi að ræða og þar af leiðandi eru 

færri krónur á bak við hverja prósentubreytingu.  Það er hins vegar 

jákvæð þróun hversu mikið fjárfesting í greininni jókst árið 2010.  

Þessa þróun má skilja sem viðbrögð við hlutfallslegri minnkun sem 

hafði átt sér stað árin þrjú á undan.  Athygli er því vakin á því að á 

árunum 2006 og 2007 var fjárfesting í ferðaþjónustunni hér á landi 

sögulega há og því er fjárfestingarstigið eins og það er í dag alls ekki 

fjarri lagi frá því sem taldist eðlilegt árin á undan.  Í dag er þó hlutverk 

ferðaþjónustunnar vafalítið mun mikilvægara en það var fyrir hrun 

sökum þeirrar gjaldeyrissköpunar sem hún skilar þjóðinni og er 

íslenska þjóðarbúinu mjög mikilvæg vegna hinnar erlendu skuldastöðu 

sem hún er í (Arion banki, e.d.). 

Í dag eru mörg verkefni í bígerð, t.d. nýtt Marriot hótel sem á að vera 

staðsett við Hörpu ásamt fyrirhugðum rekstri kínverska fjárfestisins 

Huang Nubos á Grímsstöðum á Fjöllum, þessi verkefni einblína 

aðallega á auðugri ferðamenn.  Ferðaþjónusta á Íslandi gæti því horft 

til bjartrar framtíðar ef skýr markmið eru sett og haldið er rétt á 

spöðunum.  Flestir eru sammála um að það sem við viljum er að fá 

sama erlenda gjaldeyri inn í landið fyrir hvern ferðamann og áður, ef 

ekki meiri.  Til þess að bregðast við auknum kaupmætti erlendra 

ferðamanna er nauðsynlegt að auka við þjónustuna sem í boði er í 

samræmi við kaupgetu gestanna sem enn geta eytt upphæð síns 

gjaldeyris og fyrir hrun (Arion banki, e.d.).   

2.2 Ísland sem áfangastaður 

Ísland hefur verið þekkt sem spennandi áfangastaður.  Náttúran, 

menningin og sjaldgæft landslagið hefur laðað ferðamenn til landsins 

frá öllum heimshornum.  Ferðaþjónustan á Íslandi er á þróunarstigi og 

þar af leiðir að stöðugar breytingar eiga sér stað til að annast 

eftirspurnum og koma til móts við væntingar ferðamannanna auk þess 

sem það er stöðug aukning samskipta á milli heimamanna og 

ferðamanna (Fran Parnell og Brandon Presser, 2007, bls. 16). 

Þegar góðærið var sem mest hér á landi og krónan sem sterkust var 

Ísland dýr staður fyrir erlenda ferðamenn að koma og heimsækja og 

fáir erlendir ferðamenn höfðu efni á að koma til landsins.  Eftir 

efnahagshrunið árið 2008 hefur gengi íslensku krónunnar hrunið mikið 

en það leiðir af sér að mun hagstæðara er fyrir erlenda ferðamenn að 

heimsækja landið og þar af leiðandi hefur fjöldi efnaminni og 

sparneytnari ferðamanna sem eyða minna á ferðalagi sínu en hinir 

efnameiri aukist.  

Áhugavert að skoða hvernig fjöldi erlendra ferðamanna til landsins 

hefur þróast frá því að góðærið var sem mest og til dagsins í dag.  

Ferðamannaiðnaðurinn var einn af síðustu iðngreinunum til að verða 

fyrir áhrifum efnahagskreppunnar (Papatheodorou, Rossello og Xiao, 

2010, bls. 42-44).  Eftir efnahagshrunið árið 2008 hefur ferðaþjónusta 

gegnt mikilvægu hlutverki í endurreisn efnahagslífsins.  Á tiltölulega 

skömmum tíma hefur ferðaþjónusta orðið ein mikilvægasta 

atvinnugrein landsins.  Árið 2009 var áætlað að u.þ.b. 8.500 ársverk 

hafi verið í ferðaþjónustu og að greinin hafi skapað rúmlega 14% af 

öllum gjaldeyristekjum þjóðarbúsins (Hagstofa Íslands, 2011, bls. 1).  

Árið 2012 sáu rúmlega 600 þúsund erlendir ferðamenn ástæðu til þess 

að heimsækja Ísland en það eru rétt um tvöfaldur fjöldi þeirra sem hér á 

landi búa (Ferðamálastofa, 2013).  Undanfarin ár og sérstaklega eftir 

hrun hefur ferðaþjónusta skipað stærri sess í vitund ráðamanna og 

stefnumótandi aðila og áður.  Eftir efnahagshrunið 2008 varð það í 

auknu mæli áberandi að ferðaþjónustu væri lýst sem bjargráði ásamt 

öllum öðrum helstu útflutningsgreinum landsins, t.d. sjávarútvegi og 

þungaiðnaði (Gunnar Þór Jóhannesson og Edward H. Huijbens, 2010, 

bls. 420-430).  Ísland virðist hafa sloppið betur frá neikvæðum áhrifum 

á fjölgun ferðamanna til landsins en önnur Evrópulönd.  Eftir 

lítilsháttar stöðnun á fjölgun erlendra ferðamanna árið 2010 jókst fjöldi 

þeirra aftur árið 2011 eða um 15,75% (Ferðamálastofa, 2011, bls. 6; 

2013, bls. 4). 

Ísland hefur alltaf verið talinn dýr áfangastaður.  Þegar góðærið stóð 

sem hæst á árunum 2003-2008 höfðu ekki margir kost á því að velja 

Íslands sem áfangastað, aðallega vegna sterkrar stöðu íslensku 

krónunnar (Fran Parnell og Brandon Presser, 2007, bls. 18).  

Efnahagshrunið sem gekk yfir heiminn árið 2008, skall á Íslandi í 

október það ár og þá urðu íslensku bankarnir gjaldþrota sem leiddi til 

þess að krónan veiktist mjög mikið, hrundi og varð mjög veik í 

samanburði við aðra gjaldmiðla (Gylfi Arnbjörnsson og Halldór 

Grönvold, 2009, bls. 154-156).   

2.3 Ferðaþjónusta frá efnahagslegu sjónarmiði 

Síðustu ár hefur gildi ferðaþjónustu í íslensku efnahagslífi aukist til 

muna og árin 2004-2007 var hlutur hennar af vergri landsframleiðslu 

(VLF) að meðaltali 4,2%, árið 2009 var hlutfallið orðið 5,6% (Hagstofa 

Íslands, 2011).  

Erlendir ferðamenn sem koma til landsins eru oft í leit að einhverju 

sérstöku og í staðinn fyrir þá upplifun skilja þeir eftir sig fjármuni sem 

þeir hafa notað til að kaupa þjónustu og vöru.  Með þessum hætti 

skapar ferðaþjónusta gjaldeyristekjur fyrir íslenskt efnahagslíf á sama 

hátt og aðrar hefðbundnar útflutningsgreinar gera.  Árið 2004 skilaði 

ferðaþjónustan íslensku þjóðarbúi fimmtu mestu útflutningstekjunum 

það árið.  Árið 2007 var ferðaþjónustan svo komin í þriðja sætið og 

árið 2012 var ferðaþjónusta komin í annað sætið og sama ár aflaði 

ferðaþjónusta 23,5% gjaldeyristekja þjóðarinnar (Samtök 

ferðaþjónustunnar, 2013).   

Gjaldeyristekjur íslenskrar ferðaþjónustu námu um 39 milljörðum 

krónum árið 2004.  Árið 2007 voru þær hins vegar orðnar rúmlega 50 

milljarðar sem þýðir hækkun upp á tæp 30% á milli áranna (Hagstofa 

Íslands, e.d.).  Á árinu 2012 voru gjaldeyristekjur af ferðaþjónustu 238 

milljarðar króna (Ferðamálastofa, 2013, bls. 2).  Frá upphafi ársins 

2004 og fram á mitt árið 2007 lækkaði gengisvísitala íslensku 

krónunnar um u.þ.b. 10% (Seðlabanki Íslands, e.d.), m.ö.o. krónan var 

þokkalega sterk á þessum árum, það varð þess valdandi að íslensk 

ferðaþjónusta varð enn dýrari fyrir erlenda ferðamenn.  Hægt er að gera 

ráð fyrir því að gjaldeyristekjur hefðu orðið mun meiri hefði gengi 

krónunnar haldist veikara á þessu tímabili. 

Árin 2004-2007 fjölgaði störfum í íslenskri ferðaþjónustu um ríflega 

1.000 eða úr tæplega 8.100 störfum og í rúmlega 9.100.  Þrátt fyrir að 

erlendum ferðamönnum fjölgaði mikið á tímabilinu, úr 360.392 árið 

2004 í 485.000 árið 2007, breyttist hlutdeild ferðaþjónustu í 

heildarvinnuafli varla og stóð í u.þ.b. 5,1%.  Árið 2009 voru störf í 

íslenskri ferðaþjónustu orðin 8.500 eða 5,2% af heildarvinnuafli 

(Háskóli Íslands, 2012, bls. 97). 

Árið 2009 var heildarframleiðsluvirði íslensku ferðaþjónustunnar 

ríflega 209 milljarðar króna og þar af var heildarframleiðsluvirðið 

innanlands tæpir 184 milljarðar.  Notkun aðfanga í ferðaþjónustunni 

árið 2009 var u.þ.b. 125,5 milljarðar króna og vinnsluvirði 

ferðaþjónustunnar var ríflega 75 milljarðar króna á grunnvirði eða 

5,6% af vergri landsframleiðslu.  Árið 2009 er áætlað að um 8.500 

manns hafi starfað í ferðaþjónustu sem samsvarar um 5,2% af 

heildarvinnuafli landsins (Hagstofa Íslands, 2011, bls. 2) 

Neysla ferðamanna innanlands var tæpir 184 milljarðar króna árið 2009 

eða 12,3% af heildar landsframleiðslu.  Útflutningstekjur af 

ferðaþjónustu námu tæpum 158 milljörðum króna sama ár.  

Gjaldeyristekjur af ferðaþjónustu innanlands námu rúmlega 111 

milljörðum króna sem er um 61% af heildarferðaneyslu innanlands.  

Þau innlendu fyrirtæki sem störfuðu erlendis árið 2009 skiluðu 

gjaldeyristekjum upp á tæpa 46 milljarða (Hagstofa Íslands, 2011, bls. 

2-3).  Undanfarin ár hefur það orðið algengara að 

ferðaþjónustufyrirtæki sem skráð eru á Íslandi starfi á sviði 

ferðaþjónustu utan landsins án þess að ferðamenn dvelji á Íslandi.  

Þessar tekjur eru skilgreindar sem gjaldeyristekjur af ferðaþjónustu í 

samræmi við alþjóðlega staðla og venjur ef viðkomandi fyrirtæki hefur 

lögheimili á Íslandi.  Framleiðsluvirðið, ávinningur og aðföng af 

þessari atvinnustarfsemi er því hluti af ferðaþjónustu landsins þó svo 

að þjónustan fari fram utan Íslands (Hagstofa Íslands, 2011, bls. 2-3).  

Útgjöld Íslendinga innanlands voru um 72 milljarðar króna eða tæplega 

40% af ferðaneyslu innanlands, þar af mældust útgjöld fyrirtækja og 

hins opinbera um 8 milljarðar króna eða um 4% af ferðaneyslu 

innanlands.  Árið 2009 var hlutur heimila um 89% af útgjöldum 

Íslendinga á ferðalagi innanlands, hlutur fyrirtækja var tæplega 6% og 

hins opinbera rúmlega 5%.  Skattar á ferðavörur og þjónustu var 

tæplega 7% af framleiðsluvirði ferðaþjónustunnar á grunnvirði 

(Hagstofa Íslands, 2011, bls. 3). 

Gert er ráð fyrir að tæplega 8.500 manns starfi í ferðaþjónustu á árinu 

2009, en það er fækkun um liðlega 780 störf frá fyrra ári.  Þrátt fyrir 

þetta hækkar hlutur ferðaþjónustunnar í heildarvinnuafli lítillega eða úr 

5,1% í 5,2% enda fækkar störfum á vinnumarkaðnum í heild um tæp 

8,5% en í ferðaþjónustu um 8,4% (Hagstofa Íslands, 2011, bls. 3-4). 

Árið 2009 var hlutur ferðaþjónustu (starfsemi utan Íslands meðtalin) af 

landsframleiðslu 5,9% og hækkaði hann allmikið milli ára eða úr 4,6% 

á árinu 2008.  Hlutfall ferðaþjónustu í landsframleiðslu hefur yfirleitt 

verið á bilinu 4,4% til 5,6%.  Árið 2009 markaðist í efnahagslegu tilliti, 

af miklum afturkipp í heimsbúskapnum eftir hrun fjármálakerfisins.  

Íslensk ferðaþjónusta fór ekki varhluta af þessari þróun en 

landsframleiðsla frá framleiðsluhlið dróst saman um 7,9% og 

ferðaþjónusta um u.þ.b. 6,8% sem skýrir hækkandi hlutfall greinarinnar 

í vergri landsframleiðslu árið 2009 (Hagstofa Íslands, 2011, bls. 1).  

Hægt er að rekja hærra hlutfall ferðaþjónustu í landsframleiðslu 

einkum til erlendra ferðamanna hér á landi.  Útgjöld þeirra hækkuðu úr 

tæpum 94 milljörðum á árinu 2008 í 113 milljarða 2009 eða um tæp 

19% á verðlagi hvers árs.  Tæplega 495 þúsund ferðamenn komu til 

landsins á árinu 2009 og fækkaði þeim lítillega milli ára eða um 1,6%.  

Til viðbótar komu um 69 þúsund ferðamenn hingað til lands með 

skemmtiferðaskipum á árinu 2009 sem er 16% fleiri dagsferðamenn en 

á árinu 2008 (Hagstofa Íslands, 2011, bls. 4).  

Árið 2009 var litað af alþjóðlegu efnahagskreppunni.  Samkvæmt 

Alþjóðaferðamálastofnuninni fækkaði erlendum ferðamönnum um 

3,8% í heiminum öllum.  Um 485 milljón erlendir ferðamenn komu til 

Evrópu á árinu 2008 en á árinu 2009 voru þeir rúmlega 461 milljón.  

Markaðshlutdeild Íslands í hlutfalli við fjölda erlendra ferðamanna í 

Evrópu hækkaði úr 0,10% árið 2008 í 0,11% árið 2009 (Hagstofa 

Íslands, 2011, bls. 5). 

2.4 Þjóðhagslegur ábati ferðaþjónustu 

Efnahagslegur ávinningur af ferðaþjónustu er svo sannarlega ekki eini 

ávinningurinn af henni og hann getur heldur ekki sagt til um 

þjóðhagslegan ávinning Íslendinga af ferðaþjónustu.  Þjóðhagslegi 

ávinningurinn felst fyrst og fremst í bættri þáttaframleiðni sem lýsir sér 

einkum með eftirfarandi hætti: 

Bætt framleiðni vinnuafls.  Sköpun nýrra starfa í ferðaþjónustu sem 

getur gefið fólki möguleika á hærri tekjum en það annars hefði haft 

kost á, að gefinni menntun, búsetu og starfsþjálfun.  Einnig getur 

ferðaþjónusta unnið bug á staðbundnu atvinnuleysi eða öðru vannýttu 

vinnuafli (Ásgeir Jónsson, 2004, bls. 64).     

Bætt framleiðni einkafjármagns.  Aukin nýting fastafjármuna vegna 

meiri veltu hjá fyrirtækjum sem tengjast ferðaþjónustu með beinum 

og/eða óbeinum hætti, t.d. þjónustu-, flutninga- og 

afþreyingarfyrirtækja.  Utan höfuðborgarsvæðisins eru einnig margs 

konar mannvirki, t.d. skólar og félagsheimili, sem eru mjög vannýtt af 

íbúum en hafa nýst í ferðaþjónustu (Ásgeir Jónsson, 2004, bls. 64-65).     

Bætt framleiðni opinbers fjármagns og innviða.  Hlutdeild í kostnaði 

vegna notkunar á innviðum (e. infrastructure) íslensks þjóðfélags, t.d. 

samgöngumannvirkja, sem kemur fram með beinum jafnt sem óbeinum 

gjöldum til íslenska ríkisins.  Hagræðið kemur aðallega fram ef notkun 

landsmanna sjálfra er fremur lítil og aukinn fjöldi notenda tefur ekki 

fyrir þeim sem nú þegar nýta sér innviðina (Ásgeir Jónsson, 2004, bls. 

65).     

Sterkari grundvöllur fyrir sérhæfingu og fjölbreytni.  Sérhæfing eða 

nýbreytni af einhverjum toga krefst einhvers lágmarksfjölda af 

viðskiptavinum.  Hinn mikli ferðamannastraumur til landsins skiptir 

því miklu fyrir byggðalög utan Reykjavíkur þar sem fjölbreytni skortir 

í verslun og þjónustu vegna fólksfæðar og skorti á stærðarhagkvæmni.  

Ferðaþjónustan skapar ekki einungis aukna fjölbreytni í störfum á 

landsbyggðinni heldur fjölgar einnig þeim þjónustu- og 

afþreyingarmöguleikum sem heimamenn hafa sjálfir úr að spila (Ásgeir 

Jónsson, 2004, bls. 65).    

Það er alls ekki sjálfgefið að Íslendingar vilji taka við öllum 

ferðamönnum sem vildu hugsanlega koma til landsins, þar sem 

þeir hljóta að leggja ýmislegan kostnað á heimamenn ef fjöldi 

þeirra eykst umfram ákveðin mörk, t.d. með aukinni örtröð. 

Það er heldur ekki hagkvæmt að byggja upp fjármagnsstofn 

sem er aðeins nýttur hluta ársins. Í þessu efni er því mikil 

nauðsyn að stilla saman bætta arðsemi, byggðastefnu og 

náttúruvernd með þeim hætti að dreifa ferðamannastraumnum 

frekar um landið og yfir árið. Samt sem áður ljóst að 

ferðaþjónustan felur í sér ýmsa dulda kosti fyrir svo fámenna 

þjóð sem Íslendinga (Ásgeir Jónsson, 2004, bls. 65-66). 

2.5 Framtíð íslenskrar ferðaþjónustu 

Sagan hefur sýnt okkur að ferðamynstur fólks tekur stöðugum 

breytingum.  Þau 15 lönd sem fengu til sín flesta ferðamenn árið 1950 

eru öll í V-Evrópu eða N-Ameríku, þessi lönd fengu 97% allra 

ferðamanna til sín.  Rúmum sex áratugum síðar fengu 15 efstu löndin 

62% allra ferðamanna til sín og á meðal þeirra efstu voru t.d. Kína, 

Mexíkó, Rússland, Pólland og Ungverjaland.  Allt lönd sem ekki voru 

á listanum árið 1950 (Guðrún Þóra Gunnarsdóttir, 2005, bls. 223).  

Þetta þýðir að fólk ferðast nú út um allan heim og nýir áfangastaðir eru 

stöðugt að koma í ljós.  Samkeppnin um athygli og áhuga hins 

mögulega ferðamanns fer því sífellt harðnandi og hlutfallslega hefur 

þáttur Evrópu í heimsferðamennskunni minnkað mikið á undanförnum 

árum og mun sennilega halda áfram að dragast saman á næstu 

áratugum. 

Ráðamenn innan evrópskrar ferðaþjónustu eru þó frekar bjartsýnir á 

þróunina sem stafar ekki síst af því að hvergi eru löng launuð frí 

jafnalgeng og í Evrópu, efnahagslegur stöðugleiki er mikill og fólk 

hefur það almennt gott.  Þetta eru allt mikilvægar forsendur þess að 

fólk vilji og geti farið í frí innanlands sem og til annarra landa.  Þetta er 

að sjálfsögðu mjög mikilvægt fyrir íslenska ferðaþjónustu því 

ferðamenn úr Evrópubandalagslöndum eru stór hluti þeirra allra 

ferðamanna sem hingað koma (Guðrún Þóra Gunnarsdóttir, 2005, bls. 

223). 

Fjölmargir þættir hafa áhrif á hvernig ferðaþjónustan þróast og margir 

þessara þátta eru í raun utan lögsögu ferðaþjónustunnar ef svo má að 

orði komast.  Áhrif stjórnvalda í hverju landi fyrir sig eru töluverð en 

sviptingar í pólitík og breyttar áherslur geta haft mikil áhrif á 

ferðaþjónustu (sbr. hertar eða rýmkaðar reglur þegar kemur að 

vegabréfum).  Gengismál og opinber stuðningur (til dæmis ákvarðanir í 

opinberri markaðssetningu) getur líka sveiflast óvænt til án þess að 

ferðaþjónustan fái nokkuð þar við ráðið (Guðrún Þóra Gunnarsdóttir, 

2005, bls. 224).  

Greina þarf styrkleika og veikleika, rannsaka og samræma ímynd 

Íslands sem ferðamannalands hérlendis og erlendis og tengja ímyndina 

betur að þeirri sérstöðu landsins sem veitir samkeppnislega yfirburði og 

tækifæri.  Landið getur einungis tekið á móti vissum fjölda ferðafólks 

svo að dýrmætustu hlutar ímyndar landsins og sérstaða haldist.  Það 

þarf að hafa skýra stjórn og yfirsýn yfir dreifingu og flæði ferðamanna 

um landið allt.  Stórauka þarf menntunarstig rekstraraðila og meðvitund 

um sérstöðu og ímynd landsins sem starfsemin tengist hverju sinni.  

Þetta hefur mikil áhrif á markaðsstefnu og framsetningu kynninga af 

öllu tagi.  Auka þarf þekkingu, gæði og menntun í greininni almennt.  

Nauðsynlegt er að fullmóta tillögur um vöruþróunarverkefni tengd 

ímynd landsins, s.s. heilsutengda og menningartengda ferðaþjónustu 

sbr. nýlegar skýrslur um þau efni (Samgönguráðuneytið, 2003, bls. 7).  

Fjölgun ferðamanna hér á landi býr til fjölda áskorana, m.a. 

uppbyggingu innviða ásamt þjálfun á hæfileikaríku fólki. Það er þó 

einnig fleira sem þarf að hugsa til.  Menningarlega breytingin við að 

þróast úr frumframleiðslulandi yfir í ferðaþjónustuland geti reynt mikið 

á sjálfsmynd og hugsun fólks (Edward H. Huijben, 2013). 

Ef ferðamönnum fjölgar í 2 milljónir breytist þjóðin úr því að vera 

frumframleiðendur yfir í að verða ferðaþjónar.  

Það er allt annars eðlis en þessar frumvinnslugreinar. Það 

myndi hafa mikil áhrif á sjálfsmynd okkar sem þjóð.  Mikil 

áhrif á daglegt líf um allt land, sérstaklega á 

höfuðborgarsvæðinu. Gestir og gestakomur yrðu miklu snarari 

þáttur í okkar lífi sem getur verið jákvætt, eða þróast mjög 

neikvætt, að það verði viss gjá milli okkar og gestanna 

(Edward H. Huijben). 

Það myndi reyna mikið á þjóðina og verða miklar menningarlegar 

áskoranir í atvinnulegu- og sjálfsmyndarlegu tilliti.  Erfitt verður að 

ræða þessi mál, bæði vegna þess að erfitt er að meta áhrifin og svo eru 

miklar fjárupphæðir í húfi.  Í dag eru bílaleigur stærstu viðskiptavinir 

bílaumboðanna einni er mikið fjárfest í gistingu, flugi og ferðaþjónustu 

um allt land.  

Edward talar um aukningu á fjölda erlendra ferðamanna sem hingað til 

lands kemur og segir „aukningin hefur verið gríðarleg, 15-20% og ef 

fram heldur sem horfir er ekkert sem bendir til annars en að við lok 

þessa áratugar, 2020, gætum við verið farin að slaga nálægt tveggja 

milljóna markinu eins og forsetinn spáði“ (Edward H. Huijben, 2013).   

Ef þessi fjölgun gengur í gegn þarf að huga sérstaklega að annarskonar 

ferðaþjónustu, til jafns við náttúruskoðun- og náttúruupplifun eins og 

er aðalaðdráttaraflið í dag.  Einnig er mikilvægt að opna fleiri hlið inn í 

landið, t.d. á Seyðisfirði og bæta við flugleiðum með því að hefja beint 

flug til fleiri flugvalla á landinu (Edward H. Huijben, 2013). 

Ef síðustu ár gefa einhverja vísbendingu um það sem koma skal í fjölda 

ferðamanna til landsins er ljóst að fjölgunin verður umtalsverð.  Mikill 

fjöldi ferðamanna getur verið bæði jákvæður og neikvæður fyrir Ísland.  

Því er, eins og áður sagði, mikilvægt að halda vel á spöðunum og vera 

vel undirbúinn fyrir það sem koma skal.  Við þurfum að halda Íslandi í 

umræðunni og gera okkar besta til að halda landinu áfram í þeim flokki 

sem það hefur verið núna undanfarin ár, sem tískuland þar sem 

möguleikarnir á ævintýrum meðan á dvöld stendur eru ævintýralegir og 

skapa minningar sem aldrei gleymast. 

3 Þróun ferðaþjónustu á Íslandi  
3.1 Þróun í fjölda erlendra ferðamanna til landsins 

Á síðustu fjórum áratugum hefur orðið mikil aukning á heimsóknum 

erlendra ferðamanna hingað til lands.  Árið 1973 lögðu liðlega 74 

þúsund erlendir ferðamenn leið sína til landsins en þeir voru fimmfalt 

fleiri árið 2004, eða 362 þúsund, árið 2011 voru þeir svo orðnir 

rúmlega 565 þúsund (Ferðamálastofa, 2013, bls. 3).  Að meðaltali 

fjölgaði erlendum ferðamönnum um 5,6% á milli ára en þessi vöxtur 

hefur þó verið nokkuð breytilegur.   

Á áttunda áratugnum og fram á þann níunda stóð fjöldi ferðamanna því 

sem næst í stað og var aðeins tvö ár (1978 og 1979) meiri en árið 1973.  

Samtök olíuframleiðsluríkja (OPEC) takmörkuðu olíuframleiðslu á 

þessum árum en því fylgdu þær afleiðingar að heimsmarkaðsverð á 

olíu hækkaði gríðarlega, fyrir vikið hækkuðu fargjöld og efnahagur 

margra þjóða rýrnaði mikið.  Þetta leiddi til þess að verulega dró úr 

ferðamennsku í heiminum eins og greinilega sást hér árin 1974 og 

1980.  Fyrra árið fækkaði erlendum ferðamönnum um 5.500 manns eða 

um 7,5% og seinna árið um næstum 11 þúsund eða 14,3%.  Farþegum 

fækkað einnig lítillega árið 1992 eftir Persaflóastríðið 

(Hagfræðistofnun Háskóla Íslands, 2006, bls. 3).  

Mynd 3 sýnir með línu hvernig fjöldi erlendra ferðamanna hefur þróast 

frá árinu 1970.  Stöplarnir á myndinni sýna breytingu í fjöldanum 

miðað við fyrra ár.  Það sést að yfirleitt er mikil fjölgun, einstaka 

sinnum hefur verið fækkun en þá eru skýringar á því. 

Mynd 3.  Þróun á fjölda erlendra ferðamanna ásamt árlegum breytingum á 

fjölda þeirra.  (Heimild: Ferðamálastofa) 

	  
Árið 1982 komu 72.600 erlendir ferðamenn til landsins, 1.400 færri en 

áratug áður en eftir það hefur ferðamönnum því sem næst fjölgað ár frá 

ári.  Á þessum tíma dró þó úr fjölda ferðamanna árin 2001 og 2002 en 

skýringar á  þeim samdrætti eru aftur á móti ekki augljósar.  Fyrst ber 

að nefna að árið 2000 var síðasta árið sem Útlendingaeftirlitið taldi 

fjölda útlendinga sem komu inn í landið í kjölfar þess að Ísland gerðist 

aðili að Schengen-samkomulaginu (Hagfræðistofnun Háskóla Íslands, 

2006, bls. 4).  Leiða má að því líkur að árásin á World Trade Center 

árið 2001 hafi haft sitt að segja um þá fækkun sem varð á fjölda 

ferðamanna árin 2001 og 2002. 

Engin hefðbundin talning á ferðamönnum fór fram árið 2001 en árið 

2002 hóf Ferðamálaráð talningar á fjölda ferðamanna sem yfirgefur 

landið.  Tölur frá árinu 2001 eru því áætlaðar en miðað við tölur um 

fjölda farþega um Keflavíkurflugvöll má gera ráð fyrir að þær séu 

nálægt raunverulegum fjölda (Hagstofa Íslands, e.d.). 

Mynd 4 sýnir á skýrari hátt þær breytingar sem urðu á fjölda erlendra 

ferðamanna á árunum 2000-2012.  Stöplarnir á myndinni sýna 

hlutfallslega breytingu í fjölda ferðamanna frá fyrra ári.  Línan á 

myndinni sýnir þær breytingarnar sem verða á gildum stöplanna á milli 

ára og mætti því kalla hana breytingu í vexti fjölda ferðamanna.  Línan 

sýnir að jafnvel þó mesti samdráttur í fjölda ferðamanna á tímabilinu 

hafi verið árið 2002 þá varð stærsta breytingin árið 2001 þegar vöxtur í 

fjölda ferðamanna dróst saman um 17%, þ.e. 15% fjölgun árið 2000 

breyttist í 2% samdrátt árið 2001.  Þessi breyting er ekki í samræmi við 

það sem áður hafði sést en eins og áður sagði þykir líklegt að ástæða 

hennar séu árásirnar á World Trade Center í New York árið 2001.   

 

Mynd 4.  Þróun á vexti fjölda ferðamanna ásamt árlegum breytingum í vexti 

þeirra.  (Heimild: Hagstofa Íslands) 

	  
Hugsanlegt er að ríflega tvöföldun olíuverðs milli áranna 1999 og 2000 

hafi leitt til samdráttar í ferðalögum árið 2001.  Hinsvegar ber að varast 

Þrátt fyrir að ferðamönnum hafi fjölgað um 4% á milli áranna 2001 og 

2002 í N-Evrópu í heildina dró þó úr fjölda ferðamanna á Íslandi á 

sama tíma eða um 5%, samkvæmt áætlun Ferðamálaráðs.  

Almennt má segja að ferðum útlendinga til Íslands hafi fjölgað mun 

meira undanfarin ár en ferðum til annarra Evrópulanda eða í heiminum 

öllum.  Á árunum 1990 til 2000 tvöfaldaðist fjöldi erlendra ferðamanna 

hér á landi en í öllum heiminum jókst fjöldinn um rúm 50%.  Frá árinu 

2000 til ársins 2004 fjölgaði ferðum útlendinga nokkuð meira hingað 

til lands en nam aukningu á ferðum milli landa í öllum heiminum.  

Fjölgunin varð mun meiri en á ferðum til annarra Evrópulanda 

(Hagfræðistofnun Háskóla Íslands, 2006, bls. 5-6). 

Erlendir ferðamenn sem koma hingað til lands virðast hafa tekjur yfir 

meðallagi í sínu landi.  Í könnun Ferðamálaráðs sumarið 2011 sögðust 

aðeins tæp 14% ferðamanna vera með minna en meðaltekjur, tæp 

fjörutíu prósent töldu sig vera með tekjur í meðallagi en rétt rúmur 

helmingur sagðist vera með tekjur yfir meðallagi eða háar tekjur.  

Ferðir hingað til lands virðast því vera munaðarvara, þetta er í 

samræmi við það að ferðum hingað fjölgar meira en ferðalögum 

almennt í heiminum.  Með tímanum aukast efni manna og fleiri fara til 

landa eins og Íslands.  Hugsast getur að þeir sem fara hingað til lands 

séu ekki jafn næmir fyrir verðsveiflum og efnaminna fólk sem fer 

fremur til sólarlanda en það eru einmitt þeir sem hafa færi á því að 

koma hingað nú þegar gengið er þeim í hag.  Með komu efnaminni 

ferðamannanna sem eyða minna í ferðum sínum heldur en hinir 

efnameiri lækkar meðaltal þeirrar upphæðar sem hver og einn erlendur 

gestur eyðir hér á landi, þ.e. heildar gjaldeyristekjur aukast með 

auknum fjölda erlendra gesta en sú upphæð sem hver og einn 

ferðamaður eyðir á dvöl sinni hér lækkar (Hagfræðistofnun Háskóla 

Íslands, 2006, bls. 6). 

Yfirleitt er gert ráð fyrir að hækkandi raungengi gjaldmiðils veiki 

samkeppnisstöðu viðkomandi lands og leiði þannig að öllu öðru 

óbreyttu til þess að ferðamenn dragi úr ferðum síðan til þess lands.  

Hins vegar geta aðrir þættir, t.d. áhugi á viðkomandi landi og háar 

tekjur ferðamanna auðveldlega vegið á móti raungengishækkuninni.   

Samkvæmt könnun Ferðamálastofu taka 57,7% ferðamanna endanlega 

ákvörðun um Íslandsferð tveimur mánuðum eða skemur fyrir brottför 

árið 2011.  25,6% ákveða sig 2-4 mánuðum fyrir brottför, 12,7% 

ákveða sig með 4-6 mánaða fyrirvara og 4% ákveða sig með 9 mánaða 

eða lengri fyrirvara.  Gengi líðandi stundar ætti því að jafnaði að hafa 

meiri áhrif á ákvörðun þeirra en raungengi gærdagsins 

(Ferðamálastofa, 2012, bls. A15).  

 

Mynd 5.  Þróun raungengis ásamt árlegum breytingar í fjölda ferðamanna.  

(Heimild: Hagstofa Íslands). 

Strax upp úr styrjaldarlokum fór að halla undan fæti og voru 

gjaldeyris- og gengismál í molum fram til ársins 1922 þegar 

fastengisstefnunni var hætt.  Á þessum tíma var miklum höftum beitt 

en það leiddi einungis til brasks með gjaldeyri og viðskipta utan 

bankakerfisins.  Árið 1922 var síðan umtalsverð gengisfelling gerð 

eftir uppgjöf fastgengisstefnunnar og fór krónan þá á einhvers konar 

flot sem bankarnir reyndu að hafa áhrif á miðað við ákveðna markaða 

stefnu um gengi gagnvart sterlingspundi.  Það tókst illa að hindra 

markaðsöflin og má segja að krónan hafi flotið (Guðmundur 

Magnússon, 1992, bls. 23). 

Á mynd 6 sjást gjaldeyristekjur Íslendinga af erlendum ferðamönnum á 

árunum 1969-2012.  Eins og sést vel þá uxu þær mjög hægt á árunum 

1969 til ársins 2008 þegar þær stökkbreyttust og hafa eftir það svo til 

margfaldast með hverju árinu sem líður.   

 

Mynd 6.  Gjaldeyristekjur af erlendum ferðamönnum árin 1969-2012.  

(Heimild Hagstofa Íslands). 

hækka jafn ört og ógna íslenskri náttúru eins og hann hefur gert 

undanfarin ár. 

3.3 Gjaldeyristekjur af erlendum ferðamönnum  

Tölur um gjaldeyristekjur af erlendum ferðamönnum sem notast er við 

í þessari skýrslu eru fengnar úr gögnum Seðlabanka Íslands um 

greiðslujöfnuð við útlönd.  Gögnin byggja á upplýsingum um 

fargjaldatekjur íslenskra flugfélaga af erlendum ferðamönnum, 

gjaldeyrisyfirfærslur í bönkum og greiðslukortanotkun vegna neyslu 

erlendra ferðamanna innanlands. 

Mynd númer 7 sýnir að vöxtur gjaldeyristekna Íslendinga af erlendum 

ferðamönnum á árunum 1969-2012 svipar nokkuð til fjölgunar 

ferðamanna á sama tímabili. 

 
Mynd 7.  Þróun á gjaldeyristekjum Íslands ásamt þróuninni á fjölda 

ferðamanna til landsins.  (Heimild: Hagstofa Íslands). 

samsetning ferðamannanna ekki eins og áður.  Sparneytnu 

ferðamennirnir halda að sér höndum og eyða minna en hinir efnameiru 

og þarf af leiðir að meðal fjárútlát á hvern gest lækka. 

4 Áhrif gengisbreytinga á ferðaþjónustu 

Vilji og geta erlendra ferðamanna til að heimsækja Ísland gæti að 

nokkru leyti ráðist af gengi íslensku krónunnar. Sterk króna getur 

dregið úr eyðslu þeirra meðan á Íslandsdvöl þeirra stendur þegar mælt 

er í íslenskum krónum.  Að auki dragast tekjur innlendra aðila saman 

þegar krónan er sterk og þjónusta er verðlögð í erlendri mynt.  Athuga 

þarf að hluti af kostnaði fyrirtæka í ferðaþjónustu, rétt eins og öðrum 

atvinnurekstri, getur verið gengisbundinn og getur því breyst í takt við 

hræringar á gengi krónunnar.  Að lokum getur sterk króna ýtt undir 

ferðalög Íslendinga til útlanda og þar með dregið úr þeim tekjum sem 

innlendir aðilar hafa af íslenskum ferðamönnum (Hagfræðistofnun 

Háskóla Íslands, 2006, bls. 31).  

4.1 Afkoma og raungengi 

Þegar afkoma í ferðaþjónustu á tímabilinu 1997-2012 er skoðuð eru 

niðustöðurnar af tvennum toga.  Rekstur hótela og samgangna á landi 

er tiltölulega stöðugur en miklar sveiflur eru í rekstri veitingahúsa og 

samgangna á sjó og í lofti.  Rekstrarafkoma veitingahúsa, hagnaður 

fyrir fjármagnsliði, versnar mikið árið 1999 og er neikvæður árin eftir 

það.   

Miklar sveiflur voru á gengi krónunnar á árunum 1997 til 2003 og því 

erfitt að kenna því um bágan rekstur staðanna öll þessi ár.  Þegar horft 

er á efnahagsreikninga atvinnugreina sést að eignir matsölustaða hafa 

aukist mun meira en tekjur þeirra á þessum árum.  Offjárfesting kann 

að eiga þátt í bágri afkomu þessara staða undanfarin ár.  

Flugsamgöngur gengu illa árin 2000 og 2003 og samgöngur á sjó eru 

reknar með tapi árin 2000, 2002 og 2003.  Öll þessi ár var gengi 

krónunnar með sterkara móti, þó það væri lágt miðað við það sem síðar 

varð (Hagfræðistofnun Háskóla Íslands, 2006, bls. 31).   

Þrátt fyrir gengissveiflur hefur kaupmáttur launa hér á landi vaxið jafnt 

og þétt allt frá árinu 1995.  Kaupmáttaraukningin er sennilega nálægt 

50% á árunum 1995-2005.  Með auknum kaupmætti eykst eftirspurn 

eftir ýmis konar þjónustu, t.d. gistirými og veitingum.  Sú varð einnig 

raunin á árunum 1992-1997 en samkvæmt athugunum Hagstofunnar 

jókst hlutfall veitinga- og gististaða þá úr því að vera 4% af neyslu 

landsmanna í ríflega 5%.  Eftir það hefur hlutur þessarar þjónustu í 

neyslu haldist óbreyttur.  Landsmenn eyða um 2% af neyslufé sínu í 

flutninga eða ferðir með flugi, á sjó eða með leigubílum, rútum og 

strætisvögnum.  Hlutfallið jókst rólega til ársins 2002 en hefur dalað 

síðan og getur verið að lækkað verð á utanlandsferðum ráði nokkru þar 

um (Hagfræðistofnun Háskóla Íslands, 2006, bls. 32). 

4.2 Samkeppnisstaða Íslands 

Ákvörðun einstaklings um til hvaða land skuli næst ferðast getur ráðist 

af fjöldamörgum þáttum.  Landkynning, umfjöllun í fjölmiðlum og 

umtal vina og kunningja jafnt sem framboð á ferðum og gistingu skiptir 

vissulega máli, ekki síður en aðrir hagrænir þættir eins og t.d. tekjur 

viðkomandi, almennt efnahagsástand og væntingar, verð á fargjaldi og 

kostnaður við að ferðast og dvelja í viðkomandi landi.   

Verðlag á Íslandi er núna, árið 2013, með hæsta móti miðað við 

verðlag í öðrum löndum.  Samkvæmt mælingum Seðlabankans hefur 

verðlag á Íslandi ekki verið hærra en það varð 2005 miðað við 

viðskiptalöndin undanfarinn aldarfjórðung, að árinu 1988 einu 

undanskildu.  Þetta hlutfall verðlags á Íslandi miðað við verðlag í 

viðskiptalöndum okkar  er raungengi á mælikvarða verðlags.  

Sveiflurnar í raungengi eru mjög hraðar.  Gengi krónunnar hrapaði frá 

2000 til 2001 og raungengið var í algjöru lágmarki árið 2001.  Næstu 

fjögur ár hækkaði raungengið um rúman fjórðung (Hagfræðistofnun 

Háskóla Íslands, 2006, bls. 35). 

Verðlag í löndum A-Evrópu er mun lægra en hérlendis eða einungis 

u.þ.bþ 40% af verðlagi íslenskrar landsframleiðslu, samkeppnisstaða 

Íslands er einnig erfið gagnvart löndum S-Evrópu (Hagfræðistofnun 

Háskóla Íslands, 2006, bls. 36-37)  

Hátt verðlag á Íslandi miðað við önnur lönd getur að öðru óbreyttu 

dregið úr ferðum hingað.  Matur og áfengi er óvíða dýrari en hér en 

bílaleigubílar hafa lækkað í verði undanfarin ár.  Þennan fróðleik má 

bæði fá frá þeim sem hingað hafa komið áður og hann er líka að finna í 

ferðamannabæklingum.  Ætla má að þeir sem hyggja á för til landsins á 

eigin vegum viti þetta flestir en þessir ferðamenn eru hugsanlega lítt 

næmir fyrir háu verðlagi og hátt raungengi hefur því vart mikil áhrif á 

ferðir slíks fólks.  Um hópferðir gegnir nokkuð öðru máli 

ferðaskrifstofur sem skipuleggja þær horfa mjög á verð á hótelum og 

ferðum og hætt er við ferðir sem taldar eru of dýrar (Hagfræðistofnun 

Háskóla Íslands, 2006, bls. 37).   

Það er margt við Ísland sem heillar erlenda ferðamenn.  Sumir þeirra 

hafa jafnvel átt sér þann draum í mörg ár að koma og heimsækja 

landið.  Margir ferðamenn koma hingað á veturna til að freista þess að 

sjá norðurljósin, það eru oft dýrar ferðir og engin staðfesting á því að 

ljósin muni yfir höfuð láta sjá sig en fólk er tilbúið að taka þá áhættu.   

Hrein og óspillt náttúra Íslands hefur heillað marga.  Tilhugsunin um 

að geta keyrt örfáa kílómetra frá skarkala borgarinnar og vera þá 

kominn út í sveit, algjörlega einn og yfirgefinn er staðreynd sem heillar 

marga.  Náttúruperlur eins og Gullfoss og Geysir ásamt Bláa Lóninu 

hafa laðað marga ferðamenn til landsins.   

Sumir ferðamenn gera sér ferð hingað til landsins eingöngu til þess að 

sjá miðnætursólina og upplifa bjartar sumarnætur.  Margir eiga jafnvel 

erfitt með að trúa eigin augum þegar þeir upplifa þær. 



Lokaverkefni	  2106	  	   	   BVG	   	   	  

	   42	  

Ísland hefur upp á marg að bjóða sem sker það úr og skapar því 

sérstöðu í ferðamálum.  Mikilvægt er að notfæra sér þessa sérstöðu til 

þess að laða ferðamennina hingað til lands. 

4.3 Raungengi krónunnar og erlendir ferðamenn 

Þó fyrirfram mætti ætla að neikvætt sambandi væri á milli raungengis 

og fjölda erlendra ferðmanna til Íslands virðast fyrirliggjandi gögn ekki 

benda til þess að dragi úr ferðamannastraumi til landsins þegar 

raungengi krónunnar styrkist eða að hann aukist þegar raungengið 

veikist.  

Rétt að hafa í huga að tvær ástæður geta orðið þess valdandi að 

raungengi krónu styrkist.  Annars vegar er það vegna þess að verðlag 

innanlands hækki meira en verðlag utanlands og hins vegar ef 

nafngengi krónunnar styrkist.  Raungengi getur þess vegna hækkað þó 

að nafngengi standi í stað ef verðlag hækkar meira innanlands en utan 

(Hagfræðistofnun Háskóla Íslands, 2006, bls. 38).  

Verð á ferðum til landsins ræður nokkru um fjölda ferða hingað.  

Olíuverð gefur vísbendingu um verð á flugmiðum, þó svo að margt 

fleira hafi þar áhrif og þá sérstaklega samkeppnisaðstæður í flugi.  

Þegar olíuverð í dollurum hækkar um 1% fækkar ferðum hingað um 

0,1%.  Gera má ráð fyrir að hærra olíuverð hafi áhrif á flugferðir til 

annarra landa, óljóst er hvort olíuverðshækkanir dragi meira eða minna 

úr ferðum hingað til lands en til annarra landa.  Þá eru ferðalög til 

útlanda næm fyrir breytingum í tekjum samkvæmt tölfræðilíkaninu.  

Ferðalög eru munaðarvara, þeim er frestað þegar tekjur dragast saman 

og þeim fjölgar mikið þegar tekjur aukast.  Þegar landsframleiðsla í 

heimalandinu eykst um 1% fjölgar ferðum um 1,5% (Hagfræðistofnun 

Háskóla Íslands, 2006, bls. 39-40) 

Líkt og þegar hefur verið bent á taka langflestir endanlega ákvörðun 

um að koma til landsins, með því að greiða fyrir ferðina, með minna en 

tveggja mánaða fyrirvara og þeir eru trúlega ekki að velta fyrir sér 

hvernig gengið var í fyrra þegar þeir ákveða sig.  Af þessu virðist því 

mega draga þá ályktun að breytingar á raungengi hafa tæpast ráðandi 

áhrif á það hvort ferðamenn koma til landsins eða ekki.  Breytingar á 

olíuverði og landsframleiðslu í þeim löndum sem ferðamenn koma frá 

reynast vissulega hafa marktæk áhrif á ferðamannastraum til Íslands, 

en taka þarf tillit til fleiri þátta en þeirra þriggja, sem hér hafa verið 

tilgreindir, þegar leitað er skýringa á því hvað ráði því hvort 

útlendingar komi til landsins.  T.d má benda á atriði eins og umfjöllun 

um landið í erlendum fjölmiðlum, Íslandskynningar og frásagnir vina 

og kunningja sem heimsótt hafa landið.  Alvitað er að allt slíkt umtal 

getur verið kveikjan að áhuga og dregið fólk til landsins.  Aukið 

framboð af ódýrum flugferðum og meira gistirými virðist eins og áður 

var nefnt, hafa aukið eftirspurn eftir Íslandsferðum.   

Markaðsherferðinni Inspired by Iceland sem hleypt var af stokkunum í 

apríl árið 2010 var ætlað að lágmarka skaðann af neikvæðum fréttum af 

Íslandi vegna eldgossins í Eyjafjallajökli sem leiddi til lokunar 

flugvalla um gjörvalla Evrópu.  Herferðin gekk út á það að fólk var 

hvatt til að deila kveðju í formi myndbands á veraldarvefnum svo úr 

yrði eins konar keðja (e. word of mouth marketing).  Herferðin gekk 

vonum framar og sumarið 2010 komu hingað til lands jafn margir 

ferðamenn og sumarið áður sem þýðir að vel tókst að forða hruni í 

fjölda erlendra ferðamanna (Íslandsstofa, e.d.).  

Neikvætt samband virðist vera á milli gjaldeyristekna núverandi árs og 

breytinga í raungengi árið á undan, hins vegar er jákvætt samband á 

milli gjaldeyristekna núverandi árs og breytinga á raungengi tveimur 

árum áður.  Rétt að taka fram að vegna þess hversu opið hagkerfi 

Ísland er hafa breytingar á gengi krónunnar áhrif á almennt verðlag í 

landinu en nokkur tími getur þó liðið þar til þau áhrif koma að fullu 

fram.  Þess vegna mun gengislækkun hafa áhrif á öll fyrirtæki í 

ferðaþjónustu sem og öðrum atvinnugreinum, þar sem lækkunin hefur 

áhrif á verð á almennri vöru og þjónustu og seinna meir einnig kauplag 

(Gylfi Zoega og Tryggvi Þór Herbertsson, 2005, bls. 92-93).   

4.4 Áhrif gengisflökts á efnahagslíf þjóða 
4.4.1 Áhrif gengisflökts á milliríkjaviðskipti 

Til langs tíma hafa gjaldmiðlar þjóða heimsins verið festir annaðhvort 

við annan gjaldmiðil eða eðalmálma eins og til dæmis gull.  Þetta 

fyrirkomulag hafði meðal annars þá kosti að gengi á milli gjaldmiðla 

var tiltölulega stöðugt yfir tíma og þar af leiðandi urðu alþjóðaviðskipti 

öruggari.  Árið 1973 fóru þjóðir í ríkari mæli að taka upp fljótandi 

gengi í einhverri mynd.  Með tilkomu fljótandi gengis jókst flökt í 

skiptihlutfalli milli gjaldmiðla töluvert mikið þar sem áherslur í 

peningamálum voru víðast hvar aðrar.  Þegar gengisflökt jókst eins 

mikið og raun bar vitni vöknuðu spurningar um hvaða áhrif það myndi 

hafa á utanríkisviðskipti (Peter M. Garber, 1993, bls. 461-464). 

Almennt má segja að það sé skoðun manna að aukið gengisflökt hafi 

neikvæð áhrif á alþjóðaviðskipti.  Sú ályktun er þá oftast dregin af því 

að aukið gengisflökt eykur áhættu í viðskiptum milli landa og getur þar 

af leiðandi leitt til þess að hugsanlegur hagnaður eða tap verði meiri.  

Aukin áhætta hefur svo áhrif á þá ákvörðun hvers fyrirtækis hversu 

mikið á að flytja út eða inn og ef við gerum ráð fyrir því að fyrirtæki 

séu almennt áhættufælin þá ættu utanríkisviðskipti að minnka í hlutfalli 

við aukið gengisflökt.  Þetta má yfirfæra á ferðamenn sem eru að velja 

sér land til að ferðast til.  Auknu flökti getur fylgt neikvætt umtal sem 

gerir ferðamennina óörugga og fælir þá frá landinu sem þeir höfðu 

jafnvel áður haft áhuga á að heimsækja.  

Skiptar skoðanir hafa verið á meðal hagfræðinga um raunveruleg áhrif 

gengisflökts á milliríkjaviðskipti.  Í raun hefur verið skortur á 

athugunum sem sýnt hafa mælanlegt samband milli vaxandi 

gengisflökts og minnkandi utanríkisviðskipta.  Ýmsar tilraunir hafa þó 

verið gerðar með mismiklum árangri.  Í einni af þessum tilraunum var 

gerð athugun til að meta hvort aukið gengisflökt hefði neikvæð áhrif á 

magn utanríkisviðskipta fimm þjóða.  Í þremur tilfellum af fimm 

fengust marktækar niðurstöður sem studdu það að aukið gengisflökt 

hafi neikvæð áhrif á magn utanríkisviðskipta þjóða.  

Hagfræðingarnir Peter Hooper og Steven W. Kohlhagen (1978, bls. 

484-488) sýndu fram á með módeli sínu að aukið gengisflökt hefur 

neikvæð áhrif á milliríkjaviðskipt, hvort sem inn- eða útflytjandinn beri 

gengisáhættuna.  Aftur á móti sýndu tveir aðrir hagfræðingar, Baldwin 

og Krugman fram á andstæðu þess með módeli sínu.  Þeir telja að viss 

tregða í hegðun fyrirtækja sem stunda utanríkisviðskipti orsaki það að 

þau breyti ekki ákvörðunum sínum þrátt fyrir að breytingar í gengi eigi 

sér stað. 

Þó að aukið gengisflökt skapi töluverða áhættu fyrir inn- og 

útflytjendur vöru eða fjármagns þá eru ýmsar aðgerðir sem hægt er að 

beita svo að hægt sé að lágmarka áhættuna og þannig koma í veg fyrir 

að auknar gengissveiflur hafi áhrif á magn utanríkisviðskipta.  Ein 

leiðin fyrir fyrirtæki væri til dæmis að nota valréttarsamninga (e. 

options) til þess að tryggja sig fyrir gengistapi.  Með notkun 

valréttarsamninga getur fyrirtæki komið í veg fyrir meira tap en það 

sem nemur kostnaði samningsins.  Önnur leið fyrir fyrirtæki að verjast 

gengissveiflum er að auka fjölbreytni og sveigjanleika. 

Með fjölbreytni væri til dæmis einnig hægt að haga erlendum lánum 

þannig að þau væru samsett úr mörgum myntum og væru því 

áhættuminni en áður.  Notkun valréttarsamninga felur þó í sér 

tölverðan kostnað og mikla vinnu svo óvíst er að þeir myndu henta 

öllum.  Einnig myndu margir minni aðilar eiga erfitt fyrir um vik við 

að auka sveigjanleika eða fjölbreytni án þess að neyðast til þess að 

leggja út í aukinn kostnað. 

Yfir heildina virðist vera erfitt að greina hvort gengisflökt hafi í raun 

neikvæð eða jákvæð áhrif á utanríkisviðskipti þar sem sveiflurnar eru 

tilkomnar af slembnum upplýsingum og eru því óvæntar.  Hinsvegar 

bendir nú margt til þess að lítil, opin hagkerfi líkt og Ísland séu 

viðkvæmari fyrir gengisflökti en önnur.  Sérstaklega vegna þess að þau 

eru mjög háð innflutningi og erlendum fjármálamörkuðum en einnig 

vegna þess að þau eiga kannski erfiðara með að auka fjölbreytni og 

sveigjanleika.  Ekki nóg með að þau verða þá veikari fyrir gengisflökti, 

heldur er það oft meira en hjá öðrum ríkjum vegna þess hversu háð þau 

eru umheiminum.  Þess vegna er líklegt að aukið gengisflökt hafi 

neikvæð áhrif á milliríkjaviðskipti þessara ríkja. 

4.5 Áhrif tímabundinna gengissveiflna íslensku krónunnar 

Gengissveiflur hér á landi virðast stærri en þekkjast annars staðar og 

erfitt er að spá fyrir um þær.  Margir halda því fram að íslenska krónan 

sé ónothæfur gjaldmiðill og taka þurfi upp aðra mynt til að jafnvægi 

náist í gengismálum.  Slíkt þarf að gera varlega og gæta þess að meta 

fyrst hvort hægt sé að ná betra jafnvægi á gengi íslensku krónunnar.  

Einn af helstu kostum þess að hafa sjálfstæða mynt er að reka 

sjálfstæða peningastefnu og að geta brugðist við ytri áhrifum landsins 

með auðveldari hætti.  Það er ekki myntin sjálf sem er til vandræða, 

heldur eru það sveiflur á gengi hennar sem í rauninni heyra undir hina 

íslensku pólitík.  Þá þarf að vita hvað aðallega veldur gengissveiflunum 

og hvað hægt sé að gera til að lágmarka þær (Þórarinn G. Pétursson, 

2012 bls. 302-303). 

Sterkur gjaldmiðill sem kemur í veg fyrir sveiflur í efnahags- og 

fjármálalífi landsins og er hverju landi nauðsynlegur.  Saga 

gengisstefnu Íslands endurspeglar á grófan hátt þá þróun gengismála 

sem hér hefur farið fram.  Íslenskt hagkerfi er einstakt af þeirri ástæðu 

að það er eina opna hagkerfið sem heldur  ennþá í sjálfstæða mynt þrátt 

fyrir smæð sína.    

Óstöðugt efnahagsástand getur leitt af sér miklar sveiflur í hagvexti, 

vöxtum, gengi, verðbólgu og í fleiri hagstærðum.  Næmni heimila og 

fyrirtækja fyrir sveiflum af þessu tagi er mismikil og fer eftir eðli 

rekstrar og ráðandi forms skuldbindinga þeirra.  Afkoma einstaklinga 

og fyrirtækja sem skulda mikið til skamms tíma getur verið sérstaklega 

næm fyrir vaxtabreytingum skammtímalána.  Afkoma þeirra fyrirtækja 

sem tekið hafa mikið af erlendum lánum án þess að hafa samsvarandi 

gjaldeyristekjur er næmust fyrir gengisbreytingum af þessu tagi.  

Fyrirtæki og heimili sem hafa tekið mikið af innlendum, verðtryggðum 

lánum eru næmust fyrir verðlagsbreytingum (Seðlabanki Íslands, 2003, 

bls. 1).  

Gengissveiflur íslensku krónunnar hafa sögulega verið talsverðar og 

verðstöðugleiki hefur verið hér lægri en annars staðar.  Samband 

gengis og verðlags er háð ýmsum þáttum og hefur ekki verið útskýrt til 

hlítar innan hagfræðinnar.  Þó nokkur fjöldi af rannsóknum er gerður á 

þessu sviði nú til dags enda skiptir samband þessara stærða miklu máli, 

m.a. við stjórnun peningamála, áætlanagerð ríkis og fyrirtækja og 

margt fleira. 

Mikil verðbólga hefur verið landlæg á Íslandi um langt skeið og 

verðstöðugleiki er minni en á nágrannalöndunum, til að mynda á hinum 

Norðurlöndunum og á Írlandi (Kári Joensen, 2012, bls. 6).  Í litlum 

opnum hagkerfum mælist verðbólga alla jafnan hærri og flökt 

verðbólgu er meira en í stærri hagkerfum (Þórarinn G. Pétusson, 2012, 

bls. 273).  Þessu til viðbótar skipta verðstöðugleiki og verðákvarðanir 

fyrirtækja heimilin í landinu miklu máli.  Umræða um verðlagsmál er 

því jafnan ofarlega á baugi á Íslandi.  Skilningur á áhrifum 

gengisbreytinga á verðlag hefur mikla þýðingu fyrir stjórnun 

peningamála en einnig þegar kemur að gerð spálíkana og áætlana við 

rekstur fyrirtækja. 

Það er ekki nauðsynlegt að vara sé framleidd erlendis til þess að 

gengisþróun hafi áhrif á verð hennar hérlendis.  Innlend framleiðsla er 

alla jafnan háð gengi að einhverju leiti þar sem algengt er að aðföng til 

framleiðslunnar séu innflutt.  Því til viðbótar geta verðbreytingar á 

innfluttum vörum einar og sér haft áhrif á verð innlendu 

framleiðslunnar því vörurnar geta verið staðkvæmdarvörur.  Þannig 

mætti hugsa sér hækkun á tolli sem veldur verðhækkun innflutnings og 

getur þá veitt innlendum framleiðendum færi á að hækka álagningu 

(Kári Joensen, 2011, bls. 6).  

5 Umræður 

Komum erlenda ferðamanna hefur fjölgað svo um munar hér á landi 

síðustu áratugi og raunar hefur þeim fjölgað umfram almenna aukningu 

utanlandsferða í heiminum.  Í augum margra útlendinga er Ísland 

spennandi land til að heimsækja, sérstaklega heillar hin óspillta náttúra, 

friðurinn og kyrrðin.  Það eru þó fleiri þættir en þessir fyrrnefndu sem 

ráða för þegar erlendir ferðamenn velja sér áfangastað.  Tekjur 

ferðamannanna ásamt verðlagi í landinu sem á að heimsækja í 

samanburði við verðlag í öðrum löndum, fargjaldaverð og gæði ásamt 

úrvali þjónustu sem boðið er upp á geta líka haft áhrif á það hvert 

ferðinni skal heitið. 

Við yfirferð á þessu efni kviknuðu nokkrar spurningar sem gætu verið 

kveikjur að áhugaverðum umræðum.  T.d. er athyglisvert að velta fyrir 

sér og ræða hver staða Íslands væri núna ef fyrirkomulag gengismála 

væri öðruvísi.  Ef t.d. Íslendingar notuðust við evruna sem gjaldmiðil, 

værum við þá betur eða verr sett en við erum í dag?   

Áhugavert er að velta fyrir sér að þó fyrirfram mætti ætla að neikvætt 

sambandi væri á milli raungengis og fjölda erlendra ferðmanna til 

Íslands virðast fyrirliggjandi gögn ekki benda til þess að dragi úr 

ferðamannastraumi til landsins þegar raungengi krónunnar styrkist eða 

að hann aukist þegar raungengið veikist.  Hægt er að velta fyrir sér 

möguleikunum hvort hægt sé að skoða verkefnið frá hinum endanum 

og athuga þá hvort að hægt væri að spá fyrir um fjölda ferðamanna eftir 

því hvort gengið sé sterkt eða veikt. 

Í verkefninu kom líka upp sú hugmynd að snöggar breytingar á gengi 

gætu dregið snögglega úr komu ferðamanna til Íslands og er það hlutur 

sem eflaust væri áhugavert að skoða. 

Allar þessar hugmyndir eru þáttur í því að svara 

rannsóknarspurningunum sem svarað verður í næsta kafla. 

6 Niðurstöður 

Í þessu verkefni var unnið að því að svara rannsóknarspurningunum: 

„hvaða áhrif hefur fyrirkomulag gengismála á ferðaþjónustu“ og 

„hafa breytingar á raungengi áhrif á það hvort ferðamenn koma til 

Íslands“.  Skoðað var hvaða áhrif breytingar á raungengi hafa á 

ferðmannastraum til landsins.  Hátt raungengi getur dregið úr ásókn 

erlendra ferðamnna til landsins og haft áhrif á eyðslu þeirra.  

Breytingar á gengi hafa líka áhrif á afkomu þeirra fyrirtækja sem hafa 

tekjur og greiða kostnað í erlendri mynt.  Einnig hafa breytingar á 

nafngengi áhrif á almennt verðlag og kauplag í landinu þó að nokkurn 

tíma taki fyrir þau áhrif að skila sér að fullu. 

Íslensk ferðaþjónustufyrirtæki eru misjafnlega í stakk búin til að verjast 

háu gengi.  Sum þeirra geta hagrætt rekstri sínum, jafnvel flutt eitthvað 

af kostnaði yfir í erlendan gjaldeyri og þannig reynt að ná fram betra 

samræmi á þeim hluta tekna og gjalda sem fellur til í erlendri mynt.  

Önnur ferðaþjónustufyrirtæki standa verr.  

Seðlabanki Íslands fylgir flotgengisstefnu sem felst í því að gengi 

krónunnar ræðst af framboði og eftirspurn á markaði en bankinn getur 

aftur á móti haft áhrif á gengi hennar með peningamálaaðgerðum 

sínum.  Núverandi fyrirkomulag gengismála gefur stjórnvöldum ekki 

færi á að laga gengisskráningu að kröfum einstakra atvinnugreina.  

Bankanum er uppálagt að halda verðbólgu innan ákveðinna vikmarka 

og getur til þess breytt stýrivöxtum sínum, þær breytingar hafa áhrif á 

gengi krónunnar.  Hlutfallslega hærri vextir draga fjármagn til landsins 

og auka eftirspurn eftir íslenskum krónum en lágt vaxtastig minnkar 

eftirspurn eftir krónu og veldur því að gengi hennar lækkar. 

Vilji stjórnvöld bæta samkeppnisstöðu íslenskra fyrirtækja þegar gengi 

krónunnar er hátt eru tvær leiðir í boði.  Sú fyrri er að leggjast á sveif 

með Seðlabankanum og draga úr opinberum framkvæmdum og sýna 

meira aðhald í rekstri.  Með því að stjórnvöld spyrni þannig við fótum 

minnkar þörfin á vaxtahækkunum og krónan verður ekki jafnsterk og 

annars.  

Hin leiðin er sú að beita sérstökum aðgerðum, s.s. styrkjum og 

skattafsláttum.  Það er sú aðferð sem var oft beitt áður fyrr en þykir nú 

vart vænleg.  Ástæðurnar fyrir því að þessi aðferð nýtur ekki lengur 

vinsælda eru margar.  Fyrst má nefna að sértækar aðgerðir mismuna 

fyrirtækjum eða atvinnugreinum og valda því að þeim gæðum sem 

samfélagið ræður yfir er ekki ráðstafað á sem heppilegastan hátt.  Í 

öðru lagi er erfitt að taka ákvarðanir um það hverjir skuli styrktir og 

hverjir ekki.  Í þriðja lagi er erfitt að ákveða til hversu mikilla aðgerða 

skuli gripið vegna þess að upplýsingar um raunverulegan hag einstakra 

fyrirtækja geta verið af skornum skammti eða ónákvæmar.  Í fjórða lagi 

þarf að taka tillit til þess að  aðgerðirnar fari ekki að hafa áhrif fyrr en 

löngu eftir að þeirra var raunverulega þörf og að þá séu þær jafnvel 

ekki nauðsynlegar lengur.  Í fimmta samrýmast styrkir og 

sérmeðhöndlun ekki alltaf reglum eftirlitsstofnunar EFTA (ESA) og 

ganga í berhögg við stefnu annarra alþjóðastofnana sem Ísland er aðili 

að.  

Raungengi krónunnar sveiflast alltaf og nokkuð ljóst er að það mun 

ekki haldast jafnhátt til frambúðar og það hefur gert undanfarin misseri.  

Ýmislegt styrkir raungengi krónunnar um þessar mundir, t.d. breytingar 

á húsnæðislánamarkaði, miklar húsbyggingar á höfuðborgarsvæðinu, 

virkjanir og stóriðjuframkvæmdir bæði á Austur- og Suðurlandi.  

Ráðagerðir um uppbyggingu á sviði orkumála og stóriðju, smíði 

sjúkrahúsa og vegagerð stuðla líka að sterkara raungengi.  Lækkun 

tekjuskatts miðar í sömu átt.  Á móti þessu gæti t.d. vegið opnun 

vinnumarkaðs fyrir fólki frá A-Evrópu eins og ráðgert er og bakslag á 

hlutabréfamarkaði.  Í dag bendir þó flest til þess að raungengið verði 

áfram hátt næstu misseri. 

Raungengi ræðst bæði af gengishreyfingum og verðbólgu.  Ef 

verðbólga er svipuð hér heima og erlendis munu sviptingar á nafngengi 

krónunnar ráða öllu um þróun raungengisins.  En vegna þess hversu 

opið hagkerfi Ísland er hafa breytingar á nafngengi krónunnar einnig 

áhrif á almennt verðlag í landinu eins og kauplag en þau áhrif geta að 

vísu verið lengi að koma fram að fullu.  

Niðurstöðurnar eru því þær að fyrirkomulag gengismála hafi áhrif á 

ferðaþjónustu á Íslandi.  Eftir því sem gengið hefur orðið hagstæðara 

fyrir erlenda ferðamenn hefur þeim fjölgað hér á landi, hins vega er 

erfitt að fullyrða um það hvort þar sé það gengið sem ráði eða sú 

staðreynd að Ísland sé einstaklega vinsælt um þessar mundir.  Það sem 

kom hins vegar bersýnilega í ljós er það að eftir að það varð 

hagstæðara að koma hingað fyrir útlendingana hafa í auknum mæli 

komið hingað ferðamenn sem hafa minni pening á milli handanna og 

eyða minni pening meðan á dvöl sinni stendur.  Þetta skilar sér beint í 

lækkun á þeirri meðaupphæð sem hver erlendur gestur eyðir á ferð 

sinni.  Þetta er ekki þróun sem við viljum halda í.  Betra væri fyrir 

náttúruna að fá efnameiri ferðamennina og þá færra af þeim og hlífa 

landinu fyrir þeim ágangi sem það verður fyrir vegna margra 

ferðamanna. 

Niðurstöðurnar sýna einnig að breytingar á raungengi hafa áhrif á það 

hvort ferðamenn komi til landsins.  Sambandið er viðkvæmt en það er 

til staðar.  Á mynd 8 sýnir línan þróun gengis íslensku krónunnar frá 

því árið 2000, stöplarnir á myndinni sýna fjölda ferðamanna á hverju 

ári.  Samkvæmt þessum gögnum sést að fylgnin á milli þessara stærða 

0,813 sem telst nokkuð sterk fylgni. 

Samkvæmt þessum niðurstöðum er hægt að ganga út frá því að þeim 

mun veikari sem krónan er, þeim mun fleiri erlendir ferðamenn koma 

til landsins.  

Mynd 8.  Þróun á raungengi íslensku krónunnar og fjöldi ferðamanna á hverju 

ári.  (Heimild: Hagstofa Íslands; Seðlabanki Íslands). 

	  
Styrkleikar þessa verkefnis voru helst þeir að áður hefur verið fjallað 

um efnið og hjálpaði það til við rannsóknir.  Gott aðgengi var að öllum 

gögnum og vinnsla gekk vel fyrir sig.  Helsti veikleiki verkefnisins er 

aldur fyrirliggjandi gagna. 

Að rannsókn lokinni hafa ýmsar spurningar vaknað sem varða þætti er 

áhugavert væri að skoða frekar og rannsaka.  Áhugavert væri t.d. að 

framkvæma rannsókn á því hvaða áhrif það myndi hafa á ferðaþjónustu 

á Íslandi ef evran yrði tekin upp hér á landi eða jafnvel bandaríkjadalur. 

Með hliðsjón af rannsóknarspurningum sem settar voru fram í upphafi, 

fræðilegri umfjöllun og niðurstöðum rannsóknarinnar má ætla að þessi 

ritgerð geti gagnast verðandi og núverandi viðskiptafræðingum sem og 

þeim sem starfa að ferðaþjónustu á Íslandi. 

